
MUANO 

Nṋe wa tsaino ine ya vha afho fhasi ndi ana uri, mushumo une wa vha kha 

tsenguluso ino ndi wanga we nda u kuvhanganya nṋe muṋe nahone a u athu iswa 

kha yunivesithi ifhio kana ifhio u fusha ṱhodea ya digirii ifhio kana ifhio. 

VHUḒIKUMEDZELI 

 
Mushumo hoyu woṱhe ndi u kumedzela vhananga Pfanani, Mulanga, Uapfa, Uhone 

na vhafumakadzi vhanga Alusewi na Muvhangisano. Mme anga Vho Masindi ndi nga 

si vha hangwe. Khaladzi anga Thivhuelwi nda mu hangwa ndi nga vha ndo ḽa nḓuhu 

dzo siwaho nga mahunguvhu. Wa u fhedzisela ndi Khotsi anga muṱahabvu Vho 

Thinawanga  Munyangane vhe vha simesa u mmbudza uri pfunzo ndi ifa ḽi sa sini.  

NDIVHUHO 
 

Ndivhuho dzanga ndi dzi livhisa kha mugudisi wanga Phrofesa RN Maḓadzhe vhe 

vha ṱuṱuwedza vha sa neti. Milambo ye ya vha yo ḓala ro i wela roṱhe vho mpfara nga 

tshanḓa. Venḓa kha ḽi pembele vhunga ḽo beba mutuka. Ndi livhuha na Muhasho wa 

Nyambo dza Vhathu kha Yunivesithi ya Limpopo we wa ita uri bono ḽanga ḽi wedze. A 

thi hangwi na vha Yunivesithi ya Venḓa vhe vha nṋea thendelo ya u shumisa ḽaiburari 

yavho. 

 

Ndi livhuha na Vho AV Mantsha vhe vha nṱuṱuwedza kha u khunyeledza uyu 

mushumo. A thi hangwi u isa nduvho kha mahosi oṱhe vhe vha nthusa kha u 

kuvhanganya mafhungo o ṅwalwaho kha tsenguluso ino. Phrofesa NA Milubi vho 

nṋea mafulufulu kha u  isa phanḓa na tsenguluso ino. 

 

Ndi livhuha vhathu vhoṱhe vhe vha ita uri muloro wanga u wedze. A thi hangwi u 

livhuha vhathu vhoṱhe vhe nda fara navho nyambedzano vha shumisana na nṋe vha 

sa fheli mbilu. Tsenguluso ino ya u tambudzwa ha vhanna nga vhafumakadzi yo 

khunyelela nge ra ita muthathendilo. Ndi fhedza nga u livhuha Mudzimu vhe vha 

mpha nungo dza u khunyeledza mushumo uyu.  

MANWELEDZO 

 

Ṱhoḓisiso iyi yo sengulusa u tambudzwa ha vhanna nga vhafumakadzi kha ḓirama 

dza Mahamba (1989), Ṋetshiranḓo na Munyai (2007) na Ṋetshivhuyu (1989). U 

tambudzwa ha vhanna nga vhafumakadzi hu khou bvelela fhedzi a hu dzhielwi nṱha. 

Muvhuso na Madzangano a si a Muvhuso a simesa u amba nga ha u tambudzwa ha 

vhana na vhafumakadzi ngeno vha sa iti zwo linganaho kha u lwa na u tambudzwa 

ha vhanna nga vhafumakadzi. 

ABSTRACT 

 

The mini-dissertation investigated the portrayal of men abuse by women in the works 

of Mahamba (1989), Ṋetshirando and Munyai (2007) and Ṋetshivhuyu (1992). The 

abuse of men by women is a reality but it is not taken seriously. Government and 

Non-Governmental Organisations put more emphasis on women and children abuse 

whereas they are not doing enough to protect men from abusive women. 

NDIMA YA U THOMA 
 
1.1  MARANGAPHANḒA 
 
U ya nga ha mvelele ya Tshivenḓa, munna ndi ṱhoho ya muḓi nahone mufumakadzi 

u tea u thetshelesa na u ṱhonifha munna wawe. Kha Vhavenḓa u tambudzwa ha 

munna ndi zwithu zwi sa ṱanganedzei. Naho munna a tshi nga vha o nyadzisea hani 

zwi tshi ya nga ha tshiimo, u kalaha na vhuhoṱa, o tewa nga u fhiwa ṱhonifho yo 

fhelelaho. U sema, u rwa na u tambudza munna nga mufumakadzi, zwi a ila nga 

Tshivenḓa. 

 

Ano maḓuvha zwithu zwo no shanduka, vhanna vha vho tambudziwa nga 

vhafumakadzi. Mvelele ya Tshivenḓa i dovha ya ita uri vhanna vha tshi tambudzwa 

nga vhafumakadzi vha sa bvele khagala vhunga hu tshi pfi munna ha lili u lilela 

thumbuni. U lilela thumbuni honohu hu fheleledza nga u vhindisa vhanna vha vho 

vhulaha vhafumakadzi na vhana. U thivhela mabulayo a si na musi, vhanna na 

vhone vha ṱoḓa thuso kha dandetande ḽa u tambudzwa nga vhafumakadzi. 

 

Tshanduko dzo ḓiswaho nga Muvhuso wa Demokirasi na dzone dzi a ṱuṱuwedza u 

tambudzwa ha vhanna nga vhafumakadzi. Vhunga vhathu vhoṱhe vha na pfanelo 

nahone vha tshi lingana, vhaṅwe vhafumakadzi vha mbo ḓi zwi dzhia uri na muṱani 

munna na mufumakadzi ndi ṱhoho dza muṱa.  Izwi zwi mbo ḓi ḓisa khuḓano vhunga 

vhanna vha tshi ḓo hana u tambudzwa nga milayo ine vha vhetshelwa nahone i 

konḓaho. U ya nga ha muṅwali Eldredge (2010:64) vhanna vha ḓivhona sa vhathu 

vho ṋewaho maanḓa nga Mudzimu vhunga na shango ḽo kumedzelwa Adamu uri a ḽi 

vhuse a dovhe a ṋee madzina zwithu zwoṱhe. Izwi zwi a thusa uri ri pfesese uri ndi 

ngani vhanna vha sa konḓeleli u tambudzwa nga vhafumakadzi. 

 

Vhana vha khakha kana vha ita zwo vhifhaho, vha vhudzwa u pfi vho dzhia zwa 

khotsi.Izwi zwi vha zwi tshi khou ambelwa u vhaisa vhanna.  U tambudzwa muyani 

honohu, hu ḓisa mutsiko kha vhanna zwa ita uri hu vhe na khakhathi muṱani.  

Maswanganyi (2009:26) uri zwo tea uri vhafumakadzi vha thetshelese na u ṱhonifha 

vhanna vhavho. Vhaṅwe vhanna a vha pfiwi naho vha tshi khou amba zwi no fhaṱa. 

Vhaṅwali vha ngaho Ronald na Smith (1981:232) vha vhona u tambudzwa ha 

vhanna nga vhafumakadzi zwi tshi thoma nga tsemano, mufumakadzi a bvisa maipfi 

a no bvula tshirunzi munna. Munna a balelwa u konḓelela a rwa mufumakadzi. Musi 

munna o no hangwa, mufumakadzi u a shumisa zwihali zwi ngaho lufhanga, tshigidi, 

boḓelo na maḓi a no fhisa u huvhadza kana u vhulaha munna wawe. 

 

Kha ṱhoḓisiso iyi u tambudzwa ha vhanna nga nḓila dzo fhambanaho, hu ḓo 

ḓisendeka kha ḓirama dza vhaṅwali vha tevhelaho: 

 

1. Mahamba (1989) Zwo lunngwa. 

2. Ṋetshirando na Munyai (2007) Ho vhifha. 

3. Ṋetshivhuyu (1992) Vho lu fukula. 

 

Naho avha vhaṅwali hu na thero dzo fhambanaho dzine vha ṱoḓa u dzi bveledza nga 

kha ḓirama dzavho, kha u bveledzwa ha thero dzenedzo hu vhonala hu na u 

tambudzwa ha vhanna nga vhafumakadzi nga nḓila dzo fhambanaho. 

 
1.2  THAIDZO YA ṰHOḒISISO 
 

Ano maḓuvha hu pfala mabembela manzhi kha dziradio, gurannḓa na theḽevishini a 

u amba nga ha u tambudzwa ha vhafumakadzi na vhana ngeno hu na vhanna vhane 

vha khou tambudzwa nga vhafumakadzi hu sa pfi tshithu ngazwo. Arali munna a 

vhulawa nga mufumakadzi kana u tambudzwa nga mufumakadzi a zwi dzhielwi nṱha. 

 

Zwino iyi thaidzo ya u sa dzhielwa nṱha ha u tambudzwa ha vhanna nga 

vhafumakadzi, ndi yone ine ya ita uri vhanna vha bvisele mbiti na vuvu kha vhana na 

vhafumakadzi. Kha ṅwaha muṅwe na muṅwe Muvhuso wo ita mbetshelo ya 

maḓuvha a fumirathi (16) a u lwa na u tambudziwa ha vhana na vhafumakadzi 

ngeno hu si na na ḓuvha na ḽithihi zwaḽo ḽo vhetshelwaho  u lwa na u tambudzwa ha 

vhanna nga vhafumakadzi. 

Vhulamukanyi ha sialala (khoro dza misanda) na khothe dza mulayo a dzi dzhieli 

nṱha u tambudzwa ha vhanna nga vhafumakadzi.  Izwi zwi ita uri vhanna vha pfe vha 

songo tsireledzea vha vho dzhia mulayo vha u vhea zwanḓani zwavho. 

 

1.3  NDIVHO YA ṰHOḒISISO 

 
Ndivho ya iyi ṱhoḓisiso ndi u sengulusa u tambudzwa ha vhanna nga vhafumakadzi 

kha ḓirama dza Mahamba (1989) Zwo lungwa, Ṋetshirando na Munyai (2007) Ho 

vhifha na Ṋetshivhuyu (1992) Vho lu fukula. Mbudziso dzi tevhelaho dzi ḓo thusedza 

kha u swikela ndivho iyi: 

 

• Vhanna vha tambudzwa hani nga vhafumakadzi kha ḓirama dzo bulwaho? 

• Masiandoitwa a u tambudzwa ha vhanna nga vhafumakadzi kha ḓirama dzo 

bulwaho ndi afhio? 

• U tambudzwa ha vhanna nga vhafumakadzi zwi ṱuṱuwedzwa nga mini kha 

ḓirama dzo bulwaho? 

• U tambudzwa ha vhanna hu dzhiwa nga nḓila ifhio kha ḓirama dza vhaṅwali 

vho bulwaho? 

 

1.4  ZWIPIKWA ZWA ṰHOḒISISO 
 

Ṱhoḓisiso iyi i tea u swikela zwipikwa zwi tevhelaho: 

 

• U sengulusa nḓila dzo fhambananaho dzine vhanna vha tambudzwa ngadzo 

nga vhafumakadzi kha ḓirama dzo bulwaho. 

• U bvisela khagala masiandoitwa ane a ḓiswa nga u tambudzwa ha vhanna 

nga vhafumakadzi kha ḓirama dza vhaṅwali vho bulwaho. 

• U sengulusa zwithu zwine zwa ṱuṱuwedza u tambudzwa ha vhanna nga 

vhafumakadzi ḓiramani dza vhaṅwali vho bulwaho. 

• U bvukulula nḓila ine u tambudzwa ha vhanna ha dzhiwa ngayo ḓiramani dzo 

bulwaho. 

1.5  NGONA DZA ṰHOḒISISO 
 

Ngona ndi nḓila dzine muṱoḓisisi a dzi shumisa u kuvhanganya mafhungo a ṱhoḓisiso 

yawe. U ya nga ha muṅwali Cohen (2007:55) ngona ndi nḓila dzo fhambanaho dzine 

dza shumiswa u kuvhanganya mafhungo ane a shuma sa mutheo wa u nanguludza 

kuvhetshele kwa mafhungo. 

 

Hu na tshaka mbili dza ngona dza ṱhoḓisiso:  Ndi ngona ya khwaḽithethivi na ya 

khwanthithethivi. U ya nga ha ṱhalutshedzo ya Cohen (2007:106) ngona ya 

khwaḽithethivi yo ḓisendeka kha tshivhalo tsha zwithu kana mbalavhathu. Tshivhalo 

tsha zwithu tshi a vhambedzwa ha senguluswa u fana na u fhambana hazwo ha 

kona u dzhiwa tsheo. 

 

Ṱhoḓisiso iyi ndi ya u sumbedza u tambudzwa ha vhanna nga vhafumakadzi, 

ngauralo, ngona ya khwaḽithethivi i ḓo shumiswa kha u bvisela khagala ḽikumedzwa 

iḽi. U ya nga ha muṅwali Cohen (2007:107) ngona ya khwaḽithethivi i bvukulula na u 

bvisela khagala vhupfiwa na tshenzhemo ya vhathu vha no kwamea kha ṱhoḓisiso 

yeneyo. Ngona iyi i tou vha yone tshidziki tsha u bvisela khagala vhungoho ha 

ṱhoḓisiso. 

 

1.6  KUKUVHANGANYELE KWA MAFHUNGO 

 

Hu na nḓila mbili dzine dza shumiswa kha u kuvhanganya mafhungo a ṱhoḓisiso. Ndi 

ngona ya phuraimari na ngona ya sekondari. Na kha tsenguluso yeneyi, ngona idzi 

dzi ḓo shumiswa. 

 
1.6.1  Ngona ya phuraimari 
 

Ngona ya phuraimari ndi ya ndeme vhunga i tshi tou nga khali ya u bika i sa fani na 

ya u shululelwa.  Ngona iyi i angaredza nyambedzano na vhathu vha re na nḓivho 

na tshenzhemo ya u tambudzwa ha vhanna nga vhafumakadzi. Ngona iyi i katela 

zwiimiswa zwa vhadzulapo, madzangano a lwelaho pfanelo dza vhathu, 

vharangaphanḓa vha  zwitshavha na khothe dza mulayo. 

Nyambedzano dzi ḓo itwa na vhathu vha tevhelaho: 

 

• Madzangano a pfanelo dza vhathu mavhili (2) a wanalaho vhuponi ha 

Ṱhohoyanḓou. 

• Vharangaphanḓa vha sialala vhaṱanu (5) vha Ha Mphaphuli. 

• Vhashumelavhapo vhavhili (2) vha wanalaho Ṱhohoyanḓou 

• Vhanna vhaṱanu (5) vha wanalaho Ha Mphaphuli 

• Vhafunzi vhararu (3) vha shumaho zwa u khuthadza zwipondwa zwa u 

tambudzwa vhuponi ha Ha Tshivhasa 

• Vhafumakadzi vhaṱanu (5) vha wanalaho vhuponi Ha Thengwe. 

 

1.6.2  Ngona ya sekondari 
 

Kha ngona iyi ya sekondari mafhungo a kuvhanganywa a tshi bva kha zwiko zwi 

ngaho: bugu dza vhaṅwe vhaṅwali, magazini, gurannḓa, atikili dza vhaṅwe 

vhaṱoḓisisi, dizethesheni na inthanethe. Iyi ngona i angaredza maṅwalwa oṱhe a 

ambaho nga ha ḽikumedzwa ḽi no khou ṱhoḓisiswa. Muṱoḓisisi u tea u dalela ḽaiburari 

uri a kuvhanganye mafhungo. Muṱoḓisisi ha tei u dzhia mafhungo o tou ralo, u tea u 

a nweledza uri a wane vhungoho hao. U ya nga ha muṅwali Cohen (2007:194) 

ngona iyi i a shaedza vhunga hu tshi vha na u xela ha vhungoho ha mafhungo musi 

a tshi rathiswa u bva kha murafho a tshi ya kha muṅwe murafho. 

 

1.7  TSAUKANYO YA DATA 
 

Mafhungo ane a ḓo kuvhanganywa a ḓo senguluswa na u saukanywa nga 

muṱoḓisisi.  Mafhungo ane a ḓo kuvhanganywa nga nḓila ya mbudzisavhathu, a ḓo 

vhambedzwa na u nweledzwa. Izwi zwi ḓo ita uri hu wanale na u khwaṱhisedza 

vhungoho ha ṱhoḓisiso iyi. Mbambedzo ya maṅwalwa o fhambananaho i ḓo itwa uri 

hu wanale mawanwa a vhukuma vhunga ḽikumedzwa iḽi ḽi ḽa ndeme. 

1.8  NDEME YA ṰHOḒISISO 
 

Ṱhoḓisiso iyi ndi ya ndeme vhunga Muvhuso, Madzangano a si a Muvhuso a tshi 

dzhiela nṱha u tambudzwa ha vhafumakadzi na vhana ngeno a sa ri tshithu nga u 

tambudzwa ha vhanna nga vhafumakadzi. Iyi ṱhoḓisiso i ḓo vula maṱo zwiimiswa 

zwoṱhe uri zwi dzhiele nzhele uri na vhanna vha khou tambudzwa nga 

vhafumakadzi.  

 

Arali munna a rwiwa kana u tambudzwa nga mufumakadzi a zwi iti ṱhoho dza 

mafhungo kha nyanḓadzamafhungo dza dziradio, gurannḓa na theḽevishini. Arali ha 

tambudzwa ṅwana kana mufumakadzi, zwi a anḓadzwa na kha nyanḓadzamafhungo 

dza mashango a seli. Izwi zwi ita uri vhanna vha vhe na gonobva ḽa u vhiga na u 

bvela khagala kha u tambudzwa havho nga vhafumakadzi.  

 

Ṱhoḓisiso iyi i ḓo dovha hafhu ya ṱuṱuwedza vhanna vhane vha tambudzwa nga 

vhafumakadzi uri vha bvele khagala. Mabulayo manzhi a ḓiswaho nga khakhathi dza 

miṱani, a nga fhungudzea vhunga u tambudzwa ha vhanna hu tshi ḓo dzhielwa    

nṱha sa u tambudzwa ha vhafumakadzi na vhana.  

 

Iyi ṱhoḓisiso i ḓo dovha hafhu ya thusa matshudeni na vhafhaṱusi vha yunivesithi ya 

Limpopo kha u isa phanḓa na u ita ṱhoḓisiso nga ha ḽikumedzwa iḽi. Vhunga iḽi 

ḽikumedzwa ḽo no tou vha bomepome shata muzwala wau, vhane vha ḓo vha na 

ḓora ḽa u ita ṱhoḓisiso nga ha iḽi ḽikumedzwa, vha ḓo shumisa na mawanwa a ino 

ṱhoḓisiso. 

NDIMA YA VHUVHILI 
 

TSENGULUSO YA MAṄWALWA 
 
2.1  MARANGAPHANḒA 
 
Tsenguluso ya maṅwalwa ndi musi muṱoḓisisi a tshi sengulusa maṅwalwa e a a 

topola uri a khwaṱhisedze vhungoho ha ṱhoḓisiso yawe. Tshipikwa tshihulwane ndi u 

u ṱoda u ḓivha uri vhaṅwe vhaṅwali vho ṅwalaho nga ha iḽi ḽikumedzwa ḽa u  

tambudzwa ha vhanna nga vhafumakadzi vha ri mini? Izwi zwi thusa kha u wana 

vhungoho ha mafhungo. Kha iyi ṱhoḓisiso maṅwalwa o sengulusiwaho ndi a 

tevhelaho: 

. 

2.2  TSENGULUSO YA MAṄWALWA 
 
2.2.1 Lammana (1997) 

  
Lammana (1997:293) u sumbedza uri u ya nga ha ṱhoḓisiso dzo itwaho nga ṅwaha 

wa (1999) ho wanala uri vhanna na vhafumakadzi vho ita vhukhakhi vhu no fana ha 

u tambudzana lwa muyani na lwa muvhili.  

 

Vhaṅwe vhanna vha tambudziwa muyani lune vha seṅwa phanḓa ha vhana.Izwi zwi  

itea kha vhanna vhane vha sa shume ngeno vhafumakadzi vhavho vha tshi shuma.  

Musi vhanna vha tshi amba na vhafumakadzi vhavho vho takala, vha fhindulwa nga 

zwiambela. Izwi zwi vha tsisa tshirunzi vha vho dzula vha songo vhofholowa. 

 

U ya nga ha uyu muṅwali vhanna vha a rwiwa nga vhafumakadzi. Vhunzhi ha 

vhanna vhane vha rwiwa ndi vha no nwa zwikambi na u shumisa zwidzidzivhadzi.  

Vhafumakadzi vha vha rwa nga u vhona uri a vha tshee na nungo.  Vhane vha vha 

na nungo vha tou rambelwa vhathu vha u vha vhulaha kana vha vha shelela mulimo 

wa u vha vhulaha.  Maṅwalwa a uyu muṅwali a ḓo thusa kha u sengulusa u 

tambudzwa ha vhanna lwa muvhili kha ḓirama dza vhaṅwali vho bulwaho. 

 



8 
 

Muṅwali uyu u dovha hafhu a sumbedza uri arali munna a huvhadza kana u vhulaha 

mufumakadzi u mbo ḓi vhonwa mulandu wa u tambudza mufumakadzi ngeno arali 

zwa itwa nga vhafumakadzi zwi tshi dzhiwa sa u ḓilifhedzela kha u tambudzwa nga 

vhanna. Itshi ndi tshone tshiitisi tshihulwane tsha uri vhanna vha sa bvele khagala na 

u vhiga u tambudzwa havho nga vhafumakadzi. Musi vhafumakadzi vha tshi vhiga u 

tambudzwa havho nga vhunzhi, zwi ṋea tshivhumbeo tsha uri vhanna ndi vhone 

vhane vha tambudza vhafumakadzi ngeno na vhanna vha zwipondwa.  

 

2.2.2  Knox na Schacht (2005) 
 

Knox na Schacht (2005:486) vha sumbedza uri vhanna vha tambudzwa lwa 

muhumbulo nga u tsitswa tshirunzi.  Izwi zwi ita uri na vhaṅwe vhathu vha nyadze 

avho vhanna. Vhanna vha a vhudzwa mafhungo a vhavhaho a uri a vha bebi nahone 

a si vhanna vha tshithu.  Izwi zwi a vha bvula tshirunzi zwa dovha zwa ita uri vha si 

tsha ḓifhulufhela. 

 

U bvulwa tshirunzi ha vhanna hu a ḓiswa na nga u shaya mbebo. Musi mufumakadzi 

e vhuhadzi a sa wani ṅwana, ha tendi uri na ene a nga vha a na thaidzo ya u sa vha 

na vhana.  U wana mufumakadzi a tshi thoma u ṅoṅa munna wawe sa lunyunyu.  

Vhaṅwe vhanna vha fhedza nga u shavha miḓi vha ya naḽo.  Aya maṅwalwa na one 

a ḓo thusedza kha u khwaṱhisedzwa na u sumbedza khuḓano kha ḓirama dza 

vhaṅwali vho bulwaho. 

 

U tambudzwa muyani kana lwa muhumbulo u ya nga avha vhaṅwali, zwi 

ṱuṱuwedzwa na nga thaidzo dza zwa vhudzekani.  Arali munna a na tshineto kana a 

sa fushi mufumakadzi wawe nga zwa vhudzekani, mufumakadzi u a thoma lunane a 

vho ḓidzhenisa kha zwa u funana na vhaṅwe vhanna nga nnḓa ha mbingano. Izwi 

zwi ita uri vhafumakadzi vha thome u tambudza  vhanna vho vha malaho. 

 

Vhaṅwe vhanna vha tou fhedza nga u dzhia vhutshilo havho nga nḓila ya tshiṱuhu 

kana vha vhulaha vhafumakadzi vhavho. Avha vhaṅwali vha ḓo thusedza kha u 

sengulusa u tambudzwa muyani kana lwa muhumbulo kha ḓirama dza vhaṅwali vho 

bulwaho, vhunga kha ḓirama dzenedzi ho ḓalesa u tambudzwa lwa muyani kana lwa 

muhumbulo. 

 
2.2.3  Caroline na David (1999) 
 

Caroline na David (1999:289) vha ṱalutshedza uri u tambudzwa ha munna zwi 

angaredza u sukumedzwa, u kovholwa nga matombo na u poswa nga thundu dza 

nḓuni. Vhanna vha a rwiwa na u poswa nga phulethi. Avha vhaṅwali vha sumbedza 

uri hu na mpfu dza vhanna dzo vhangwaho nga u rwiwa na u huvhadzwa nga 

vhafumakadzi. 

 

Avha vhaṅwali vha vhona vivho ḽi ḽone tshiitisi tshihulwane tsha uri vhafumakadzi vha 

tambudze vhanna.  Vhafumakadzi, arali vha wana uri vhanna vhavho vha khou ita 

zwa u funana na vhaṅwe vhafumakadzi kana u ita zwa vhafarekano, vha a sinyuwa 

vha sukumedza vhanna, u pwasha thundu na u vha kovhola nga matombo. 

 

Vhaṅwali avha vha sumbedza uri hu na vhanna vhanzhi vho no phulwaho mbonzhe 

nga vhafumakadzi. Naho vhanna vho huvhadzwa nga vhafumakadzi, vha tshi ya 

vhuongeloni vha a dzumba uri vho huvhadzwa nga vhafumakadzi. Vhanna a vha 

vhigi u tambudzwa havho nga vhafumakadzi mulayoni nga u shona u sewa na u 

sasaladzwa nga vhaṅwe vhanna. 

 

U tambudzwa honohu ha vhanna hu a konḓa u bvela khagala vhunga musalauno 

munna na mufumakadzi vha tshi dzula vhe vhoṱhe na vhana fhedzi. Musi hu si na 

ane a nga kaidza, u wana thaidzo iyi i tshi endelela ya vhuya ya ḓisa u shululwa ha 

malofha na lufu. Aya maṅwalwa ndi a ndeme kha ṱhoḓisiso iyi vhunga a tshi ḓo ri 

thusa kha u sengulusa nḓila dzo fhambanaho dzine vhanna vha tambudzwa ngadzo 

nga vhafumakadzi. 

 

2.2.4  Claire (2006) 
 

Claire (2006:477) u sumbedza uri na vhanna vha a tambudzwa lwa masheleni.   

Vhanna vha a dzhielwa masheleni oṱhe kana muholo woṱhe nga vhafumakadzi. 

Vhaṅwe vhanna na khadi dzavho dza bannga dzi dzula na vhafumakadzi ngeno hu 

si nga lufuno lwavho. Musi vha tshi ṱoḓa tshelede ya u ḓirengela zwine vha funa vha 

vhudzwa uri vha khou tambisa tshelede. 

 

Maṅwalwa a uyu muṅwali ndi a ndeme kha ṱhoḓisiso ya u tambudzwa lwa masheleni 

vhunga a tshi dovha a sumbedza uri vhaṅwe vhanna vha tambudzwa lune vha 

hanelwa na u langa tshelede yavho. Vhanna vha no khou tambudzwa lwa masheleni 

vha a vha na gonobva ḽa u ya mushumoni vhunga vha tshi vhona vha tshi khou 

shumela ḽifhedzi. 

 

U ya nga ha ṱhoḓisiso ya uyu muṅwali vhunzhi ha vhanna vha tambudzwa nga 

vhafumakadzi vhane vha sa dzule navho kana vhafarekano.  Ndivho khulwane hu u 

konyolola vhafumakadzi vho malwaho uri vha ṅale hu dzhene vhone. Na kha ḓirama 

dzine iyi ṱhoḓisiso yo ḓisendeka ngadzo, iyi nḓila ya u tambudza vhanna i ḓo 

senguluswa.Vhaṅwe vhafumakadzi vha tou kungedzela vhanna uri vha vha fune. 

Vho no vha funa vha eḓela navho, vha vho ṱoḓa masheleni a si na vhukono. Musi 

vhanna vha tshi balelwa u vha fha ayo masheleni vha gidimela mulayoni vha ri vho 

tshipiwa. U ya nga ha aya maṅwalwa, izwi zwi itwa kha vhanna vha re na zwavho. 

 

2.2.5  Bible Society of South Africa (2000) 
 

U ya nga ha Bivhili ya Tshivenḓa (2000:46) kha bugu ya Genesi (39:7-23) hu na 

mafhungo ane a khwaṱhisedza u tambudzwa ha vhanna nga vhafumakadzi.  

Mufumakadzi wa khosi Vho Farao o ḓo ḓelwa nga nyemulo dza u emula Yosefa 

vhunga Yosefa o vha e ndele nahone o vhumbea zwavhuḓi. Muṱanuni wa khosi o 

vha a tshi dzulela u humbela Yosefa uri vha lale vhoṱhe fhedzi Yosefa ha ngo tenda.  

 

Ḽinwe ḓuvha Yosefa e pfamoni, muṱanuni a mu gavha nga nguvho a tshi khou mu 

kokodza uri a lale nae. Yosefa a shavha a sia nguvho i na muṱanuni wa khosi Farao. 

Muṱanuni a mbo zwifhela khosi a ri Yosefa o vha a khou ṱoḓou mu tshipa. Yosefa o 

mbo ḓi vhofhiwa a iswa khothoni na zwenezwo. 

Kha bugu ya Genesi (19:30-38) vhana vha Vho Loto vha vhasidzana vha tshi vhona 

uri o kalaha, nahone nga mulayo wavho a vha ngo tea u dzewa nga lushaka lusili, 

vho ḓo vhamba maano a u kambisa khotsi avho uri vha ite navho zwa vhudzekani. 

Vho ḓo nwisa Vho Loto veine vha vha kambisa vha eḓela navho nga u sielisana. 

Vhuvhili havho vho ḓo vhifha muvhilini ngeno Khotsi avho vha sa ḓivhi tshithu. Izwi 

zwi khwaṱhisedza uri na vhanna vha a tambudzwa lwa vhudzekani nga 

vhafumakadzi. Na iyi nḓila ya u tambudza vhanna, i ḓo senguluswa kha ḓirama dzo 

bulwaho.  

 

2.2.6  Cherrly (1999) 
 
Cherrly (1999:11) u ṱalutshedza uri vhafumakadzi vhanzhi vha Afrika Tshipembe vho 

thoma u sa fushea u bva nga ṅwaha wa 1921. Vho ḓo thoma u gwalabela pfanelo 

dzavho. Zwino vhunzhi havho vha balelwa u pfesesa uri pfanelo ndi mini. Vhaṅwe 

vha rwa vhanna, u vha pandela nḓuni na u vha tambudza nga nḓila dzo 

fhambanaho. 

 

Vhafumakadzi nga u sa pfesesa pfanelo dze vha fhiwa nga Muvhuso wa Demokirasi, 

vha vho tambudza vhanna  vha tshi ri vha khou tevhedza pfanelo dzavho. Muṅwali 

uyu u smbedza uri vhaṅwe vhanna vha a seṅwa nga maṱamba phanḓa ha vhana. 

Musi vha si tsha kona u konḓelela, vha fhedza nga u shavha miḓi kana vha ita 

khakhathi dzine dza ita uri vha vhonwe mulandu wa u tambudza vhafumakadzi 

ngeno vho tou ṱokonyiwa. 

 

Ṱhoḓisiso ya uyu muṅwali i sumbedza uri vhaṅwe vhanna a vha tsha vhona vhuḓi ha 

nzeo musi vha tshi humbula u tambudzwa nga vhafumakadzi. Vhanna vhane vha 

khou tambudzwa vha a koloṅwa u ya miṱani yavho na musi ḓuvha ḽo kovhela nga u 

shavha u tambudzwa. Arali vhanna vha lenga u vhuya hayani, vha a sengiswa na u 

seṅwa. Izwi zwi ita uri vha tshile vha fhasi ha mutsiko. Aya maṅwalwa a ḓo thusa 

kha u sengulusa u tambudzwa ha vhanna kha ḓirama dza vhaṅwali vho bulwaho. 

2.2.7  Mwamwenda (2004) 
 

Mwamwenda (2004:274) u tendelana na u tambudzwa ha vhanna musi a tshi 

sumbedza uri vhanna vha a konyololwa nga vhafumakadzi nga u hana u ita zwa 

vhudzekani navho naho vho vhingana. Na musi mufumakadzi a sa fushei nga 

munna wawe u a mu sasaladza na u mu ṱana kha vhaṅwe vhafumakadzi.  Izwi zwi 

ita uri hu vhe na khakhathi muṱani. 

 

Uyu muṅwali u sumbedza uri zwiitisi zwauri munna na mufumakadzi vha dzulele u 

ita khakhathi ndi zwi ngaho: u shumisa zwikambi, u sa vha na vhana, vivho, 

masheleni, mishumo na vhudzekani. Mufumakadzi u vhona munna a tshi tea u tou 

vha wawe e eṱhe.  Ha ngo tea u itela vhaṅwe vhathu zwivhuya nga nnḓani ha ene.  

Arali munna a thoma u ḓidzhenisa kha zwa u pfana na vhaṅwe vhafumakadzi nga 

nnḓa ha mbingano hu mbo ḓi vha u thoma ha u tambudzwa hawe. Maṅwalwa a uyu 

muṅwali a ḓo khwaṱhisedza khuḓano dzi no khou bvelela kha ḓirama dzo topolwaho.  

 

 
2.2.8 Sikwhivhilu (2004) 
 

Sikhwivhilu (2004:35) u sumbedza uri vhafumakadzi vha tambudza vhanna vhavho 

muyani nga u vhudza vhanna vhavho uri a vha bebi. Muṅwali uyu u sumbedza uri 

mbebo i bvelela musi vhunna vhu na vhutshilo vhu tshi ṱangana na gumba ḽa 

mufumakadzi ḽi na vhutshilo. Arali hu sa vha na vhana muṱani, vhafumakadzi vha 

vhona mulandu vhanna vhavho vha vha tambudza nga u ṱolou vha goḓa. 

 

Muṅwali uyu u dovha hafhu a sumbedza uri vhaṅwe vhafumakadzi vha tambudza 

vhanna vhavho muyani nga u vha vhudza uri a vha koni zwa vhudzekani nahone a 

vha vha fushi. Izwi zwa ita uri vhanna vha pfe vha si tshe na vhuḓifhulufheli. U ya 

nga uyu muṅwali, munna a nga si kone a eṱhe, u kona a tshi khou thuswa nga 

mufumakadzi wawe. Izwi zwi khwaṱhisedza uri nangoho vhafumakadzi vha a 

tambudza vhanna. 

Maṅwalwa aya o topolwaho a ḓo thusedza kha u sengulusa u tambudzwa ha vhanna 

nga vhafumakadzi kha ḓirama dza vhaṅwali vho bulwaho. U tambudzwa uhu hu 

bvelela nga nḓila dzo fhambanaho. Vhanna vha a tambudzwa lwa masheleni,  lwa 

vhudzekani, lwa muhumbulo na u tou vhaiswa kha muvhili. 

   

2.2.9 Ramazanoglu (1989) 
 
Ramazanoglu (1989:35) u sumbedza uri hu na u fhambana kha maṅwalwa a 

Feminizimu zwi tshi ya kha uri vhafumakadzi vha lwela hani pfanelo dzavho. Vha 

tshigwada tsha “Liberal Feminism” vha sumbedza uri vhafumakadzi vha tea u 

vulelwa mahothi kha zwa pfunzo, mutakalo, miholo i linganaho na ya vhanna na kha 

zwa poḽitiki. 

 

Vhafumakadzi vhone vha sumbedza uri vha khou lwa na vhurangaphanḓa ha 

vhanna zwitshavhani. Tshigwada tshenetshi tshi sumbedza uri maimo manzhi a 

vharangaphanḓa kha zwitshavha na muṱani ndi a vhanna ngeno vhafumakadzi vha 

tshi dzhiwa sa vhaleli vha vhana na u shumela vhanna kha u bika na u vha lugisela 

zwiḽiwa. 

 

Hu na tshigwada tsha “Radical Feminism”. Tshigwada itshi tshi vhona vhanna vha 

vhone vhane vha kwanyeledza vhafumakadzi masiani manzhi. U ya nga itshi 

tshigwada vhafumakadzi vha tea u vha na maanḓa a no nga a vhanna. U swikelela 

izwi vhafumakadzi vha tea u farana vha lwa na vhanna vho vha dzhielaho maanḓa. 

Ndi ngazwo na ṋamusi hu na madzangano manzhi a vhafumakadzi a no lwela 

pfanelo dzavho vha sa londi dza vhanna dzi no khou kandekanywa nga 

vhafumakadzi. 

 

Tshigwada tshiṅwe ndi tsha Marxist feminizimu. Itshi tshigwada tshi hanedzana na 

zwigwada zwo bulwaho afho nṱha. Vha itshi tshigwada vha sumbedza uri feminizimu 

i fanela u fhambanya vhafumakadzi vha mashango o bvelaho phanḓa vhane vha vha 

vhapfumi na vhafumakadzi vha wanalaho kha mashango o shayaho. 

Maṅwalwa aya ndi a ndeme vhunga a tshi khwaṱhisedza uri na vhanna vha a 

tambudzwa nga vhafumakadzi. Vha zwigwada zwa feminizimu vha nga maṋoni a 

songo kavhaho mutanda muthihi vhunga u fhufha a tshi liana. Izwi zwi vhonala musi 

vha tshi fhambana kha u sumbedza zwipikwa zwa vhafumakadzi na u sumbedza uri 

vha kandeledzwa hani nga vhanna. 

 

Uyu muṅwali u sumbedza uri vha zwigwada zwa feminizimu zwo fhambanaho, vha 

amba nga ha u rwiwa, u binyiwa na u tambudzwa ha vhafumakadzi ngeno hu na 

vhanna vhane pfanelo dzavho dza khou kandekanywa nga vhafumakadzi. Izwi zwi 

ita uri maṅwalwa aya a vhe a ndeme kha tsenguluso iyi ya u tambudzwa ha vhanna 

nga vhafumakadzi kha ḓirama dzo topolwaho. 

 

2.2.10 Morgan (1970)  
 

Muṅwali uyu u hanedzana na zwigwada zwa feminizimu zwine zwa ombedzela uri 

vhafumakadzi vha tambudzwa nga vhanna. U ya nga ha Morgan (1970:33) 

vhafumakadzi na vhanna nga tshifhinga tsha musi vhathu vha khou ḓi tshila nga u 

zwima na u kuvhanganya zwibveledzwa zwi bvaho kha mupo, vho vha vha tshi 

lingana vhunga vhanna vho vha vha tshi nga vharathu na vhakomana na 

vhafumakadzi vho vha vhe ṅanda nthihi. 

 

Musi hu tshi swika tshifhinga tsha mamaga a u bveledza zwithu zwo fhambanaho na 

zwiḽiwa, ikonomi yo ḓo thoma u ḓisendeka nga khephithalizimu. Khepithalizimu yo ḓo 

thoma u fhandekanya vhanna na vhafumakadzi. Ṱhuṱhuwedzo iyi ya mashango a 

vhukovhela yo ḓo sia i tshi vhea vhathu u ya nga zwigwada zwo fhambanaho. 

Zwigwada izwi ndi zwa vhathu vha fhasi, vha vhukati na vha nṱha. 

 

Vhushaka ha munna na mufumakadzi ho ḓo thoma u hoṱefhadzwa musi hu tshi 

bveledzwa u langwa ha ndaka nga nḓila dzo fhambanaho. Nḓila ya u vha na ndaka 

ya iwe muṋe na ndaka i langwaho nga muvhuso. Muvhuso wo ḓo shumisa maitele a 

khephitalizimu u swikela zwipikwa zwawo. Vhafumakadzi vha tshi dziṅwa maanḓa a 

u langa ndaka nga muvhuso vho vho ḓo vhona vhanna mulandu. 

Maṅwalwa aya a ḓo thusedza kha u pfesesa zwiitisi zwa uri vhafumakadzi vha 

tambudze vhanna .Vhafumakadzi vha vho bvisela vuvu ḽa u dziṅwa maanḓa a u 

langa ndaka nga muvhuso kha vhanna. Vhafumakadzi vhanzhi vhane vha vha na 

ndaka kana vha shuma zwavhuḓi vha a tambudza vhanna. Izwi na zwone zwi ḓo 

senguluswa kha ḓirama dzo topolwaho kha ṱhoḓisiso iyi. 

 

2.2.11 Scott na Randall (2001) 
 

U ya nga avha vhaṅwali vhanna vha tambudzwa muyani kana lwa nga ngomu nga 

nṱhani ha vhushai kana u sa vha na zwavho. Izwi zwi bvelela kha vhanna vho 

fhelelwaho nga mishumo kana u sa shuma. Vhanna vhane vha sa shume kana 

vhane vha shuma mishumo ine ya holela miholo miṱuku, vha a tambudzwa nga 

vhafumakadzi vhane vha shuma zwavhuḓi nahone vha hola u fhira vhanna vhavho. 

 

Vhaṅwali avha vha dovha hafhu vha bvisela khagala uri vhafumakadzi u ya nga 

mvelele vha lavhelela vhanna vhavho uri ndi vhone vhane vha tea u ṱunḓela miṱa 

yavho na u fhaṱa miḓi. Vhanna vha fhelelwa nga mushumo, vhafumakadzi vha a vha 

nyadza vhunga ho no vha vhone vhane vha ṱunḓela muṱa.  

Izwi ndi zwone zwi itaho uri vhafumakadzi vha sa ṱhonifhe vhanna vha sa shumi.  

Munna a sa shumi u ḽa muṱodzi u shamani. Zwithu zwoṱhe zwine a zwi ṱoḓa u zwi 

wana o thoma a goḓiwa. Maṅwalwa aya a Scott na Randall (2001) a ḓo shumiswa 

kha u sengulusa u tambudzwa ha vhanna nga vhafumakadzi kha ḓirama dzo 

bulwaho.  

 
2.2.12 Wood (2007) 
 
U ya nga ha Wood (2007:283) hu na u tambudzwa ha munna nga u tou 

shushedzwa. Izwi zwi ita uri uyo munna a dzule a si na mulalo nahone a songo 

vhofholowa. Izwi zwi bvelela musi uyo munna a sa shumi kana a si na zwawe.  

Vhanna vhanzhi vha a shushedzwa nga u vhudzwa uri vha ḓo litshiwa arali vha sa 

shumi kana vha sa ṱunḓeli muṱa. Vhafumakadzi vhanzhi vha a konḓelwa u dzula na 

munna a sa shumi. 

Wood (2007:85) u dovha hafhu a sumbedza uri vhafumakadzi na Dzangano ḽavho ḽa 

feminizimu vho ḓisa thaidzo nga u dzhiela vhanna maanḓa. U ya nga ha uyu 

muṅwali zwigwada zwa feminizimu zwi khou fhambana zwi tshi ya kha zwipikwa 

zwavho. Vhudzuloni ha u ḓisa thandululo ya khakhathi vhukati ha vhanna na 

vhafumakadzi, hu vho bvelela thaidzo nnzhi.  

 

Muṅwali uyu u sumbedza uri vhafumakadzi vha vho tambudza vhanna vhavho lwo 

kalulaho. U ya nga hae, izwi zwi hanedzana na mulayo wa Mudzimu wa nga ha 

vhushaka vhukati ha munna na mufumakadzi. Aya maṅwalwa a ḓo thusedza kha u 

sengulusa u tambudzwa ha vhanna nga vhafumakadzi kha ḓirama dzo bulwaho. 

 

2.2.13 Lauer (1994) 
 

Uyu muṅwali o zwi kona zwavhuḓi u bvisela khagala u tambudzwa ha vhanna nga 

vhafumakadzi. Lauer (1994:425) u sumbedza uri vhanna vhanzhi vha khou 

tambudzwa nga vhafumakadzi nga nḓila dzo fhambanaho. U ya nga ha uyu 

muṅwali, vhanna vha a semiwa, u hambiwa na u shushedzwa nga vhafumakadzi. U 

dovha hafhu a sumbedza uri vhafumakadzi vha takalela u vhaisa na u levhela 

vhanna nga maipfi. 

 

 Muṅwali u dovha hafhu a sumbedza uri vhafumakadzi vha a rwa vhanna vhavho 

nga mipama vha tshi khou ḓivhudza uri vhanna a vha nga lifhedzi. Vhaṅwe 

vhafumakadzi vha shushedza vhanna vhavho nga mapholisa. Vha tou khakha nga 

khole vha tshi ḓivhudza uri arali vhanna vhavho vha vha rwa vha ḓo vha farisa. Na 

mapholisa vha gidimela u fara vhanna vha rwaho vhafumakadzi vha sa zwi dzhieli 

nṱha uri vhafumakadzi vha tou ṱokonya vhanna nga khole. 

 

Lauer (1994:420) u ṱalutshedza uri vhanna vhane vha tambudzwa nga 

vhafumakadzi, vha thoma u nwa halwa lwo kalulaho. Izwi vha zwi ita vha tshi 

humbula uri mutsiko na vhuṱungu vhune vha vhu pfa vhu ḓo fhungudzea.  Vhanna 

vhenevha ndi vhane vha sa shume zwavhuḓi.  Vhafumakadzi vha vha vha khou vha 

pfisa vhuṱungu nga mulandu wa uri a vha shumi nahone a zwi ngo vha tea u vha 

ṱhoho ya muḓi.  

U ya nga ha Lauer (1994:426) vhanna vha dovha hafhu vha tambudzwa nga 

vhafumakadzi musi vho no kalaha. Vhunga vhakalaha vha tshi vho lavhelela u 

londwa nga vhafumakadzi vhavho, vha vho tambudzwa nga nḓila dzo fhambanaho.  

Uyu muṅwali u sumbedza uri vhana vha vhasidzana na vhone vha a thusana na Vho 

mme avho kha u tambudza vhakalaha. Arali avha vhakalaha vho no vha na 

malwadze kana thaidzo ya masheleni, a vha tsha londwa. Vhaṅwe na zwiḽiwa a vha 

tsha fhiwa.  

 

Maṅwalwa a Lauer (1994) a ḓo thusa kha iyi tsenguluso ngauri o angaredza u 

tambudzwa ha vhanna vha mirole yoṱhe. O dovha hafhu a sumbedza na uri ndi 

ngani vhafumakadzi vha tshi tambudza vhanna. Izwi zwi ḓo thusa kha u bvisela 

khuḓano dzi no khou ḓiswa nga u tambudzwa ha vhanna kha ḓirama dzo bulwaho. 

 
2.2.14 Jeater (1993) 
 
Jeater (1993:122) u vhona vhupombwe vhu no itwa nga vhafumakadzi i iṅwe ya 

nḓila dzine vhafumakadzi vha vhaisa ngadzo vhanna. Muṅwali uyu o ita ṱhoḓisiso 

yawe kha ḽa Zimbabwe nga tshifhinga tsha musi hu tshi thoma zwa migodi ya 

minerala.  Vhafumakadzi vhanzhi vho ṱutshela vhanna vhavho vha ya u funana na 

vhanna vhane vha shuma migodini iyo. 

 

Jeater (1993:123) u amba nga ha muṅwe munna we a ṱutshelwa nga mufumakadzi. 

Mufumakadzi uyu o ḓo ya maini a dzula hone a sa tsha vhuya hayani.  Munna nga u 

pfa vhuṱungu o ḓo ya mapholisani uri mufumakadzi wawe a vhuiswe. Mapholisa vho 

ḓo tevhela uyo mufumakadzi vha mu humisela hayani. 

 

Hu na vhanna vhanzhi vha no siwa na miḓi nga vhafumakadzi vho vha vhudza uri 

vha khou ya mushumoni ngeno hu mazwifhi. Vhanna vha sala vha tshi tambula na 

vhana ngeno vhafumakadzi vha tshi khou ḓiphina na vhafarekano. Vhaṅwe 

vhafumakadzi musi vho no ḓifhelwa nga zwa vhafarekano vha vho humbula na u 

vhulaha vhanna vhavho. 

Na vhanna vha no shuma kule na mahaya avho vha tambudzwa nga nḓila yeneyi.  U 

wana vhafumakadzi nga u sa fulufhedzea, vha tshi kungela vhafarekano muḓini.  

Arali munna a vhuya a songo amba, u ṱangana na nḓou i tshi dzwala. Izwi zwi ita uri 

vhanna vha bilufhale vha ite zwa dzikhakhathi. Musi ho no vha na mabulayo, munna 

u vhonwa mulandu ngeno u tambudzwa hawe zwi sa londiwi. 

 

Maṅwalwa a uyu muṅwali ndi a ndeme vhunga a tshi ḓo thusedza kha u sengulusa u 

tambudzwa ha vhanna nga vhafumakadzi kha ḓirama dzo topolwaho. Khuḓano 

nnzhi kha ḓirama idzi dzi khou ḓiswa nga u sa fulufhedzea ha vhafumakadzi. 

Vhanna vha itelwa zwikwekwe zwa u ṱoḓou vhulahwa nga vhafumakadzi. 

 
2.2.15 Human Sciences Research Council (1997) 
 
Zwa ndeme ndi zwa uri vha HSRC (1997) vho sumbedza uri a si vhaṅwali vhanzhi 

vhane vha dzhiela nṱha u tambudzwa ha vhanna nga vhafumakadzi. Vha Human 

Sciences Research Council (1997:22) vha ṱanḓavhudza u tambudzwa ha vhanna 

nga vhafumakadzi nga nḓila dzo fhambanaho. 

 

Vha sumbedza uri vhanna musi vha tshi rwiwa kana u tambudzwa nga 

vhafumakadzi, vha a shona u ya u vhiga mulandu mapholisani. Vhaṅwe vhanna vha 

ita na u dzumbela na mashaka avho a tsinitsini.  Vhaṅwe vhanna musi vha tshi khou 

tambudzwa, vha thoma u ḓizhenisa kha u nwa zwikambi na u shumisa 

zwidzidzivhadzi lwo kalulaho. 

 

Vha HSRC (1997:65) vha dovha vha sumbedza uri hu na vhanna vha no reṅwa na u 

huvhadzwa nga vhafumakadzi vhavho. Vhanna vhanzhi vhane vha nwa zwikambi na 

u shumisa zwidzidzivhadzi vha a huvhadzwa nga vhafumakadzi vhavho. Izwi zwi itea 

musi munna na mufumakadzi vha na dziphambano.  Mufumakadzi u a lindela munna 

a tshi eḓela. Musi dzo ya, munna a sa tsha pfa tshithu, u a huvhadzwa nga zwihali 

kana a shelwa nga maḓi a no fhisa. 

Tshiṅwe tshiitisi tsha ndeme tshine tsha ita uri vhafumakadzi vha tambudze vhanna, 

ndi vivho.  Mufumakadzi ha ṱoḓi u pfa u pfi munna wawe u khou seisana kana u 

funana na muṅwe mufumakadzi. Arali a zwi ḓivha kana a pfa phungo ya uri munna 

wawe u na mufarekano, u a vusa vilili ḽihulu.  U wana vhanna vha tshi litshedzeliwa, 

u dziṅwa zwiḽiwa na u khiṋelwa nnḓa arali vho lenga u vhuya. 

 

Musalauno vhanna vhanzhi vha khou vhulawa nga vhafumakadzi nga nḓila ya 

tshiṱuhu. Vhaṅwe vhanna vha tou vhiliselwa maḓi a ṱanganyiswa na mapfura vha 

shelwa ngao. U wana vhaṅwe vhanna vho tshinyala zwifhaṱuwo nga u huvhadzwa 

nga vhafumakadzi. Vhafumakadzi arali vha thoma u shaya fulufhelo kha mbingano, 

vha a rambela vhanna vhavho vhathu vha u vha vhulaha. 

 

Vivho ḽine vhafumakadzi vha vha naḽo, ḽi ita uri vha tambudze vhanna vhavho nga 

nḓila dza tshiṱuhu.  Maṅwalwa aya a vha Human Sciences Research Council (1997) 

ndi a ndeme kha iyi tsenguluso ya u tambudzwa ha vhanna nga vhafumakadzi kha 

ḓirama dzo bulwaho vhunga u tambudzwa ha vhanna nga vhafumakadzi hu sa 

dzhielwi nṱha. 

 

2.2.16 Gibson (1992) 
 

Gibson (1992:131) u sumbedza uri vhanna vhanzhi vha tambudzwa nga 

vhafumakadzi vhavho musi vho no kalaha. Zwivhangi zwa u tambudzwa ha vhanna 

nga vhafumakadzi ndi zwi tevhelaho: 

 

2.2.16.1 U fhelelwa nga nungo 

 

Vhanna vhanzhi musi vho no aluwa vha a mala mufumakadzi wa vhuvhili ane a pfi 

ndi lufarathonga. Uyu mufumakadzi u vha a kha ḓi vha na nungo dzine a dzi 

shumisa u tambudza mukalaha wawe. Mukalaha a nga tou rwiwa, u dzhielwa 

masheleni na u  semiwa. 

2.2.16.2 U sa tsha vha na dzangalelo kha zwa vhudzekani 
 

Vhanna vhanzhi musi vho no kalaha vha a dinwa nga malwadze angaho a swigiri na 

mutsiko wa malofha. Musi aya malwadze o vha fara, zwi ita uri vha sa tsha vha na 

dzangalelo ḽa zwa vhudzekani. Vhafumakadzi vha dzulela u semana uri vhone vho 

dzulela ḽifhedzi vhunga hu si na tshi no itwa. Zwenezwi zwi ita uri vhanna vha dzule 

vhe na mutsiko wa uri vha nga ita mini uri vha fushe vhafumakadzi vhavho. 

 

 2.2.16.3 U sa fulufhedzea 
 

Muṅwali uyu u sumbedza uri vhaṅwe vhafumakadzi vha tambudza vhanna vhavho 

lune vha fhedza nga u luka maano a u vha vhulaha uri vha sale vha tshi ḓiphiṋa na 

vhafarekano. Izwi hu sokou vha u ḓifhura vhunga vhafumakadzi vha itaho izwo vha 

tshi fhedza nga u ḓisola na u tambula. Vhaṅwe vhanna vha fhedza nga u ḓivhulaha 

vha vhulaha na vhafumakadzi. Maṅwalwa a uyu muṅwali a ḓo thusa vhukuma kha 

ṱhoḓisiso iyi.  

 

2.2.17  Murty (2003) 
 

Murty (2003:1073) u sumbedza uri a si vhafumakadzi fhedzi vha no khou 

tambudzwa nga vhanna, na vhanna vha khou tambudzwa muyani nga 

vhafumakadzi. Muṅwali u sumbedza uri vhanna vhanzhi vha no shuma mishumo i no 

lemela sa ya mabulasini vha a tambudzwa nga vhafumakadzi vhavho. Muṅwali uyu 

u sumbedza zwithu zwi tevhelaho sa zwone zwivhangi zwa u tambudzwa ha vhanna 

nga vhafumakadzi: 

 

2.2.17.1 U neta lwo kalulaho 
 

Musi vhanna vho no fhedza u shuma mushumo wa ḓuvha, vha vha vho no neta lune 

a vha tshe na nungo dza u sumbedza lufuno vhafumakadzi vhavho. Vhafumakadzi a 

vha zwi ṱanganedzi uri vhanna vhavho vho tou neta. Vha a vha sema nga maṱamba 

vha fhedza nga u vha rwa nga mipama na u vha pfela nga mare. 

2.2.17.2 U shuma tshifhinga tshilapfu 
 

Vhashumi vha no shuma mishumo ya zwanḓa nahone lwa tshifhinga tshilapfu kha 

ḓuvha vha a balelwa u vha na vhafumakadzi vhavho tshifhinga tsho linganaho.  

Vhafumakadzi vha mbo ḓi thoma u humbulela uri hu nga vha hu na muṅwe a no 

khou funwa ngei nnḓa. Izwi zwi ita uri vhanna vha tambudziwe nga u ṱolou vhidzwa 

nga madzina, u itelwa zwiambela na u seṅwa phanḓa ha vhana. 

 

2.2.17.3 U vha na thaidzo ya masheleni 
 

Vhanna vhane vha shuma mabulasini vha holelwa malamba a sa fushi ṱhoḓea dza 

miṱa yavho. Maṅwalwa aya a sumbedza uri vhanna vhenevha vha a tambudzwa lwa 

masheleni. Vha a dzhielwa masheleni oṱhe nga vhafumakadzi, vha vho sala vha tshi 

nga vha sa shumi. Izwi zwi ita uri vhanna avha vha vhe na gonobva ḽa u ya 

mushumoni. Vhaṅwe nga nṱhani ha u tambudzwa vha mbo ḓidzhenisa kha u 

shumisa zwidzidzivhadzi na zwikambi lwo kalulaho. 

 

Maṅwalwa aya a ḓo thusa kha tsenguluso iyi vhunga na kha ḓirama dze iyi 

tsenguluso ya ḓisendeka ngadzo hu na u tambudzwa ha vhanna nga nḓila dzo 

bulwaho nga uyu muṅwali. Aya maṅwalwa a ḓo dovha hafhu u bvisela khagala 

masiandoitwa ane a ḓiswa nga u tambudzwa ha vhanna nga vhafumakadzi kha 

ḓirama dzo bulwaho. 

 

 2.2.18 Kosberg (1998) 
 

Kosberg (1998:72), u sumbedza uri ṱhoḓisiso dzo itwaho nga ṅwaha wa 1988 dzo 

sumbedza uri vhanna vhanzhi vha khou tambudzwa nga vhafumakadzi. U ya nga ha 

uyu muṅwali, vhafumakadzi vho ḓalesa u fhira vhanna. Izwi zwi ita uri musi ṱhoḓisiso 

dzi tshi itwa hu vhonale u nga vhafumakadzi vhanzhi vha khou tambudzwa nga 

vhanna ngeno u tambudzwa ha vhanna nga vhafumakadzi ho anda. 

Muṅwali o ita na u sumbedza uri musi hu tshi itwa mivhigo ya tshivhalo tsha vhathu 

vhane vha khou tambudzwa, vhanna vha no khou tambudzwa a vha katelwi. U ya 

nga uyu muṅwali, vhanna vha no khou tambudzwa vha vha vho no vha vhaaluwa 

lune vha nga si tsha kona u ḓipilela kana u ḓitsireledza kha u tambudzwa nga 

vhafumakadzi. 

 

U tambudzwa ha vhanna hu katela u rwiwa na u dzhielwa masheleni.  Tsumbo yo 

ṋewaho nga uyu muṅwali ndi ya musi mufumakadzi a shumaho kha Muhasho wa 

Mutakalo kha ḽa Florida a tshi vhonwa mulandu wa u dzulela u rwa munna wawe wa 

miṅwaha ya 86. Mufumakadzi uyo o fhedza nga u dzhia masheleni oṱhe a uyo 

mukalaha. 

 

Maṅwalwa a Kosberg (1998) ndi a ndeme kha tsenguluso ya u tambudzwa ha 

vhanna nga vhafumakadzi. Muṅwali uyu o bvisela khagala u tambudzwa ha vhanna 

lwa masheleni. Iyi nḓila ya u tambudzwa ha vhanna nga vhafumakadzi, i ḓo  

senguluswa   kha ḓirama dzo bulwaho.   

 

2.2.19 Mendel (1996) 
 

Mendel (1996:6) u amba nga ha nḓila dzo fhambanaho dzine vhanna vha 

tambudzwa ngadzo nga vhafumakadzi. Vhanna vho fhelelwaho nga mushumo vha a 

tambudzwa nga vhafumakadzi. Muṅwali uyu u sumbedza uri ano maḓuvha 

vhafumakadzi vha vho shuma nahone a vho ngo tsha ḓitika nga vhanna zwi tshi ḓa 

kha masheleni. Arali munna a fhelelwa nga mushumo, u a tambudzwa. Vhanna vha 

a dziṅwa na zwiḽiwa na u seṅwa phanḓa ha vhana. 

 

Muṅwali uyu u dovha hafhu a sumbedza uri arali mufumakadzi a nga humbulela 

kana a wana uri munna wawe u khou funana na muṅwe mufumakadzi nga nnḓa ha 

mbingano, u a ḓelwa nga vivho a thoma u tambudza munna nga nḓila dzo 

fhambanaho. Vhanna vha a rwiwa na u huvhadzwa hu tshi khou lifhedzwa zwe vha 

ita murahu. Izwi zwi katela vhushaka he munna a ḓizhenisa khaho tshifhinga tsho 

fhiraho kana vhuṅwe vhukhakhi. 

Maṅwalwa a uyu muṅwali a dovha a sumbedza uri vhanna vho tambudzwaho lwa 

vhudzekani nga vhafumakadzi vha tshee vhaṱuku, vha a fhelelwa nga dzangalelo ḽa 

zwa vhudzekani. Musi vho no vha na miṱa, vha a vha na nyofho dza u takadza 

vhafumakadzi vhavho nga zwa vhudzekani. Izwi zwi dzikusa vhafumakadzi vha vho 

humbula uri vhanna vha khou ita zwa vhafarekano. Izwi zwi ita uri vhanna vha 

semiwe na u tambudzwa lwa muhumbulo. Maṅwalwa a Mendel (1996) ndi a ndeme 

kha tsenguluso ya u tambudzwa ha vhanna nga vhafumakadzi.  
 

2.2.20 Fiebert (2009) 
 
Uyu muṅwali o ita ṱhoḓisiso yo angalalaho vhukuma. Kha ṱhoḓisiso yawe muṅwali 

uyu o wana uri vhafumakadzi ndi vhathu vhane vha ṱokonya na u levhela vhanna 

musi vhe mbinganoni kana vho no malwa. Vha ita izwi ngauri a hu na tshine vha kha 

ḓi luvheledza vhunga vho no wana vhuhadzi.  
 

Muṅwali uyu u sumbedza uri vhanna vhane vha tambudzwa nga vhafumakadzi a 

vha ṱoḓi u zwi bvisela khagala kana u ṱala vhafumakadzi nga ṅwambo  wa nyofho 

dza uri vhana vhavho vha sala na uyo mufumakadzi a no tambudza vha ḓo 

shengela. Vhanna vha a shavha u tenda uri vha khou tambudzwa vhunga zwi sa 

tendisei  nahone vha tshi vhona zwi tshi shonisa. 

 

Muṅwali uyu u dovha hafhu a sumbedza uri mvelele ndi tshiṅwe tsha zwivhangi  tsha 

uri vhanna vha sa bvisele khagala u tambudzwa havho nga vhafumakadzi.  Mvelele i 

ṱuṱuwedza uri munna vhukuma ndi ane a kona u langa mufumakadzi wawe nahone 

munna ha langwi nga mufumakadzi. Musi vhanna vha tshi tambudzwa nga 

vhafumakadzi vha a shona uri vhathu vha ḓo ri vha  khou balelwa nga 

vhafumakadzi. 

 

Vhanna vhanzhi vha shavha na u ya u vhiga milandu ya u tambudzwa nga 

vhafumakadzi mapholisani. Uyu muṅwali u sumbedza uri izwi zwi itwa ngauri arali 

munna a tshi khou rwiwa kana u huvhadzwa nga mufumakadzi, a rwela luṱingo 

mapholisani, mapholisa vha tshi swika vha fara kana u vhona mulandu munna naho 

a sa athu u senga. A si hunzhi hune Zwiimiswa zwa Vhulamukanyi zwa tenda uri 

vhanna vha a tambudzwa nga vhafumakadzi. 

 

2.2.21  Meadows (2001) 
 

Uyu muṅwali u amba nga ha u tambudza ha vhathu vho malanaho kana vha no khou  

funana. Izwi zwi sumbedza uri u a dzhiela nṱha u tambudzwa ha vhanna nga  

vhafumakadzi. U ya nga ha uyu muṅwali, hu na zwiitisi zwinzhi zwine zwa ita uri 

vhanna vha tambudzwe nga vhafumakadzi. Zwiṅwe zwa zwiitisi u ya nga ha 

Meadows (2001:61), ndi zwi tevhelaho: 

 

2.2.21.1 Vivho ḽa vhafumakadzi 
 

Mufumakadzi u a vha na vivho lune a sa tsha ṱoḓa na khonani dza munna wawe dzi 

tshi ḓa u mu dalela kana u tshimbila nae. Vhafumakadzi vha vhona mulandu khonani 

dza vhanna vhavho arali vhanna vhavho vha tshi ḓidzhenisa kha zwa u funana na 

vhaṅwe vhafumakadzi nga nnḓa ha mbingano.   

 

Vhanna vha a thoma u vhetshelwa zwifhinga zwa u vhuya hayani lune zwa vha 

khakhisa na kha mishumo ya ndeme ya u shumela zwitshavha zwa havho. Vhaṅwe 

vha tou tevhelelwa vha kokodzwa phanḓa ha khonani dzavho uri vha ṱuwe vha ye 

hayani.  Izwi zwi a vha tsitsa tshirunzi na u vha itela mutsiko wa muhumbulo. 

 

2.2.21.2 Vhudzekani 
 

Vhaṅwe vhafumakadzi a vha tikedzi vhanna vhavho kha mishumo i lemelaho ine vha 

i shuma. Naho zwo ralo musi hu tshi iwa nḓuni vha lavhelela uri vhanna vhavho vha 

vha takadze na u vha fusha nga zwa vhudzekani. Musi avha vhanna vha tshi 

sumbedza u neta, vha a vha goḓa na u vha pomoka uri vha nga vha vha na 

vhafarekano ngei nnḓa. 

Izwi zwi ita uri vhanna vha vhaisale muyani na u ḓisola uri ndi ngani vho mala.  

Vhafumakadzi vha fhedza nga u ḓidzhenisa kha zwa u farekana na vhaṅwe vhanna.   

Vhafumakadzi vha a humbula u ngalangadza kana u vhulaha vhanna vhavho vha 

tshi humbula uri vha ḓo sala vha tshi ḓiphiṋa zwavhuḓi. Maṅwalwa a uyu muṅwali 

ndi a ndeme kha tsenguluso ya u tambudzwa ha vhanna nga vhafumakadzi ḓiramani 

dzo bulwaho.  

 

2.3 MANWELEDZO 
 

Maṅwalwa o senguluswaho kha iyi tsenguluso ya u tambudzwa ha vhanna nga 

vhafumakadzi, o swikela kha u khwaṱhisedza uri u tambudzwa ha vhanna hu khou 

bvelela nahone a hu dzhielwi nṱha. Vhaṅwali vhanzhi vha amba zwi no fana nahone 

vha a tendelana kha uri vhanna vha khou tambudzwa nga vhafumakadzi. 

 

Zwigwada zwa feminizimu zwi a hanedzana musi zwi tshi amba nga ha u 

tambudzwa ha vhafumakadzi. Tshiṅwe tsha zwigwada zwa feminizimu tshi a tenda 

uri vhafumakadzi vha a tambudza vhanna. Aya maṅwalwa oṱhe a ḓo shuma kha u 

sengulusa u tambudzwa ha vhanna nga vhafumakadzi kha ḓirama dzo topolwaho. 

NDIMA YA VHURARU 
 

U TAMBUDZWA HA VHANNA  HU  SA VHONALI  KHA ḒIRAMA  DZO  
BULWAHO 

 

3.1  MARANGAPHANḒA 
 

Vhafumakadzi vha tambudza vhanna nga nḓila dzo fhambanaho. Ndima iyi i ḓo 

ḓisendeka kha u tambudzwa ha vhanna nga vhafumakadzi hune ha sa vhonale nga 

nnḓa. U tambudzwa honohu hu bvelela musi muthu a tshi tou vhaiswa muyani lune a 

hu na tshilonda kana mbonzhe ine ya vhonala kha muvhili.  

 

Nḓila dzine u tambudzwa ha vhanna hu sa vhonali ha bvelela ngadzo kha ḓirama 

dzo bulwaho dzi ḓo senguluswa. Zwiko zwoṱhe zwo bulwaho kha ngona ya 

phuraimari zwi ḓo shumiswa u khwaṱhisedza u tambudzwa ha vhanna nga 

vhafumakadzi kha ḓirama dzo topolwaho. 

 

Ndima iyi i ḓo dovha ya angaredza zwithu zwoṱhe zwine zwa ṱuṱuwedza u 

tambudzwa ha vhanna nga vhafumakadzi. Kha ḓirama dzo topolwaho, hu ḓo 

bviselwa khagala na masiandoitwa ane a vhangwa nga u tambudzwa ha vhanna nga 

vhafumakadzi. U tambudzwa ha vhanna hu sa vhonali kha ḓirama dzo topolwaho hu 

bvelela nga nḓila dzi tevhelaho: 

 

3.2  U TSISWA TSHIRUNZI 
 

Kha ḓirama ya Mahamba (1989) ri wana Vho Efa vha sa tsha ṱhonifha munna wavho 

Vho Thisumbwi ngauri vho vha vha tshi vho funana na vhafunzi Vho Rabaḓa. Vha 

vho funesa Vho Rabaḓa lune vha vho vhona Vho Thisumbwi vha si tsha vha muthu 

wa ndeme khavho. Izwi zwa u sa ṱhonifhiwa ha Vho Thisumbwi nga mufumakadzi 

wavho Vho Efa, zwi khou ṋaṋiswa ngauri Vho Efa vho vha vhe na thaidzo ya u sa 

wana ṅwana. 

Mahamba (1989:46) u sumbedza Vho Efa vha tshi khou vhudza munna wavho Vho 

Thisumbwi uri vhone vho funa ndebvu a vha ngo funa munna. Izwi zwi sumbedza uri 

Vho Efa vho vha vha tshi khou vhona munna wavho Vho Thisumbwi mulandu wa u 

sa wana ṅwana vhunga vho no dzula vhoṱhe miṅwaha ya rathi vha sa wani ṅwana. 

 

U sumbedza uri Vho Thisumbwi vha khou tambudzwa nga Vho Efa, ri wana maipfi a 

uri vha munna nga ndebvu a tshi vha vhavha lwe vha ita na u tetemela nga mbiti.  

Vho fhedza nga u rwa Vho Efa vhunga vho vha vha tshi khou balelwa u konḓelela. 

Izwi zwi sumbedza uri vhanna musi hu tshi pfi vha khou tambudza vhafumakadzi 

huṅwe vha vha vha khou tou ḓilifhedzela kha u tambudzwa nga vhafumakadzi. 

 

Izwi zwa u tambudzwa ha vhanna nga vhafumakadzi nga u vha nyadza na u sa vha 

ṱhonifha,  zwi dovha hafhu zwa bviselwa khagala nga Ṋetshirando na Munyai (2007). 

Ri wana Vho Malabi vha si tsha ṭhonifhiwa nga mufumakadzi wavho Vho Norah.  

Vho Malabi vha dzulela u tambudzwa vha tshi vhudzwa uri a vha shumi nahone vha 

tea u tou ḓidudedzela maḓi vhunga vha tshi sala vho lala musi Vho Norah vha tshi 

ya mushumoni. 

 

Vho Malabi vha pfa vhuṱungu lune vha humbula na u ḓivhulaha. Izwi ri zwi pfa musi 

vha tshi khou amba na khaladzi avho Vho Mukonḓi vha tshi sumbedza uri Vho 

Norah a vha tsha vha ṱhonifha nahone vha dzulela u vha hamba na u vha fhindula 

nga zwiambela. Uhu u tambudzwa ha Vho Malabi nga Vho Norah hu ita na uri 

mvelelo dza ṅwana wavho Shavhani dzi bve dzi si dzavhuḓi. Shavhani o fhedza nga 

u vha kuvhanganya a sumbedza uri ene ha khou kona u futelela kha zwa tshikolo 

vhunga mme awe vha tshi khou tambudza khotsi awe. 

 

Kha ḓirama ya Ṋetshivhuyu (1992) ri wana Vho Mavhengano vha tshi vhudzwa u pfi 

vho tou fura Vho Mafanedza ngeno vha tshi khou vha kaidza kha zwa u vhuya 

vhusiku. Vha ita na u vhudza Vho Nyambobvu uri vha khou penga phanḓa ha vhone 

Vho Mavhengano. Izwi zwi sumbedza u shaya ṱhonifho ha Vho Mafanedza ngauri 

Vho Nyambobvu ndi mazwale wavho o vha bebelaho munna. U vha sema phanḓa 

havho ndi u sumbedza uri na vhone a vha vha ṱhonifhi. 

U tambudzwa ha vhanna nga vhafumakadzi ha lushaka ulu, ri wana hu tshi vhangwa 

nga zwithu zwi fanaho kha ḓirama dzo bulwaho afha nṱha.  Zwivhangi zwenezwi ndi 

zwi tevhelaho: 

 

• U sa fulufhedzea ha vhafumakadzi mbinganoni. 

• U sa shuma kana u sa shuma zwavhuḓi ha vhanna.  

• U sa vha na vhana. 

• Vivho ḽa vhafumakadzi. 

 

Kha ḓirama dzo bulwaho, vhanna vha no khou tambudzwa vhane vha vha Vho 

Thisumbwi, na Vho Mavhengano vha khou tambudzwa nga vhafumakadzi vhavho 

vhane vha funana na vhaṅwe vhanna nga nnḓa ha mbingano. Vho Efa vha funana 

na Vho Rabaḓa ngeno Vho Mafanedza vha tshi funana na Vho Mafanywa. Uhu u sa 

fulufhedzea ha avha vhafumakadzi ngeno vha na vhanna vhavho, zwi ḓisa khuḓano 

nga ngomu mbinganoni. Ndi ngazwo ri tshi wana avha vhafumakadzi vha si tsha vha 

na ṱhonifho kha vhanna vhavho. 

 

Kha ḓirama ya Ṋetshirando na Munyai (2007), Vho Malabi vha khou tambudzwa nga 

mufumakadzi wavho Vho Norah. Vho Norah vha dzulela u sema Vho Malabi na u 

vha fhindula nga zwiambela. Vho Norah vha ita na u vhudza Vho Malabi uri a vha 

phuli yavho nahone vha tea u ḓidudedzela maḓi na u ḓiainela zwiambaro ngauri a 

vha shumi vha sala vho lala. Izwi zwi a vha tsisa tshirunzi vhunga zwa u seṅwa 

havho zwi tshi bvelela na phanḓa ha ṅwana wavho Shavhani. 

 

U sa wana vhana ndi thaidzo khulwane nga maanḓa kha vhafumakadzi.  

Vhafumakadzi vha dzhia u sa vha na vhana hu ṱamba ḽihulu. Musi vhafumakadzi vha 

sa wani vhana, vha vhona mulandu vhanna vhavho. Ndi ngazwo vha tshi bva vha ya 

u funana na vhaṅwe vhanna nga nnḓa ha mbingano. Izwi vha zwi itela u ṱoḓou 

vhona uri thaidzo i na nnyi.   

 

Kha ḓirama dza Mahamba (1989) na Ṋetshivhuyu (1992) ri wana thaidzo iyi ya u sa 

wana vhana i yone ine ya ḓisa u tambudzwa ha Vho Thisumbwi na Vho 

Mavhengano nga Vho Efa na Vho Mafanedza. 

Vho Efa vha vhona munna wavho a sa tsha vha wa ndeme vhunga vho dzula vhoṱhe 

miṅwaha ya rathi vha sa wani ṅwana. U tandulula iyi thaidzo ri wana vha tshi funana 

na vhafunzi uri vha wane ṅwana. Vha tshi vho funana na Vho Rabaḓa vha vho 

vhudza munna wavho Vho Thisumbwi uri vha munna nga ndebvu. 

 

Vivho ndi tshiṅwe tsha zwivhangi zwa u tambudzwa ha vhanna nga vhafumakadzi. 

Kha ḓirama ya Ṋetshivhuyu (1992), ri pfa Vho Mafanedza vha tshi dzulela u gungula 

uri vhone a vha tsha funwa nga nṱhani ha uri vho pfa hu tshi pfi hu khou ṱoḓou 

vhingwa Nyaluvhani nga khushumusi. Izwi zwi ita uri vha si tsha ṱhonifha na u funa 

Vho Mavhengano munna wavho. 

 

U tambudzwa ha vhanna nga vhafumakadzi nga nḓila iyi hu khwaṱhisedzwa nga 

zwiko zwa phuraimari zwo fhambananaho. Vho Mufunwaini vha dzangano ḽa 

“Munnandi Nnyi” vha sumbedza uri hu na vhanna vhanzhi vhane vha vha ṋea thuso 

zwi tshi yelana na u tambudzwa nga vhafumakadzi.   

 

Vha sumbedza uri vhaṅwe vhanna vha a sasaladzwa nga vhafumakadzi vha tshi 

amba uri vha na tshineto nahone a vha vha fushi kha zwa vhudzekani. Vhaṅwe 

vhafumakadzi vha ita na u vhudza vhanna vhavho uri vhudzimu havho ndi vhuṱuku.  

Izwi zwi ita uri vhanna vha pfe vho nyadzea nahone tshirunzi tshavho tsho tsa.  

Vhaṅwe vhanna vha tshi vho vhona vhafumakadzi vhavho vha tshi vho pfana na 

vhaṅwe vhanna, vha vhona zwa khwiṋe hu u vhulaha vhafumakadzi vha fhedza vha 

ḓivhulaha. 

 

Vhamusanda Vho Mailane vha Ha Tshikambe kha ḽa Ha Mphaphuli vho sumbedza 

uri hu na vhanna vhane vha khou tambudzwa nga vhafumakadzi nga nḓila dzo 

fhambanaho. Vhaṅwe vhanna vha vhudzwa uri ndi vhanna nge vha ambara 

marukhu. Izwi zwi vhudzwa vhanna vhane vha sa shume hu u vha sumbedza uri a 

vha ṱunḓeli miṱa yavho. 

Vho dovha hafhu vha sumbedza uri vhaṅwe vhanna vha a dziṅwa na zwiḽiwa vha 

vhudzwa uri a vha ngo zwi renga. Vhanna vhenevha, vha a hanelwa u shumisa 

thundu yo rengwaho nga vhafumakadzi vhavho vha no shuma. Vhaṅwe vhanna vha 

itwa na u goḓiwa uri vha funesa u ḽa ngeno vha sa shumi. 

 

Vhunga miṱa ya ano maḓuvha i ya munna, mufumakadzi na vhana, vhanna vha tshi 

tambudzwa nga nḓila iyi ya u tsiswa tshirunzi a hu na ane a zwi vhona. Zwi sala zwi 

tshi wanala ho no vha na masiandoitwa a ngaho u vhulaha, u huvhadza na u rwa 

vhafumakadzi. Mulayo u tshi vho dzhenelela, vhanna vha vhonwa mulandu wa u 

tambudza vhafumakadzi. 

 

3.3  U TAMBUDZWA LWA MUHUMBULO 
 

Vhafumakadzi vha a tambudza vhanna lwa muhumbulo vha sa ambi tshithu vha tshi 

tou ita zwiito zwine zwa vhaisa vhanna.  Musi vhanna vha tshi vhona zwiito izwi vha 

a vhaisala vha farwa nga mutsiko wa muhumbulo. Iyi nḓila ine vhafumakadzi vha 

tambudza ngayo vhanna ndi yone ine ya vhaisesa. 

 

Vhafumakadzi vha kona u bva vhe swa vha songo amba uri vha ya ngafhi. Vha tshi 

vhuya vha sokou fhumula vha lindela u vhudziswa. Musi vha tshi vhudziswa vha 

amba zwi si na mudzio. Izwi zwi itwa nga vhafumakadzi vha no khou funana na 

vhaṅwe vhanna nga nnḓa ha mbingano 

 

Kha ḓirama ya Mahamba (1989) ri wana Vho Efa vha tshi tambudza Vho Thisumbwi 

nga nḓila yeneyi. U funana ha Vho Efa na Vho Rabaḓa zwo vha zwi tshi khou 

tambudzisa Vho Tshisumbwi. Ḓuvha ḽe Vho Thisumbwi vha lalela ngei luṱakani he 

vha wanedza Vho Rabaḓa na Vho Efa, vho ḓo vhaisala lwe vha ita na u vhudza Vho 

Rabaḓa uri vho vhulaha muya wavho. Izwi zwi tshi sumbedza uri a vha tshee na 

fulufhelo kha vhutshilo. 

 

Vho Thisumbwi vha vhaisala vhuḓe vhunga a hu na munna ane a nga konḓelela u 

pfa na u vhona mufumakadzi wawe a tshi khou renda muṅwe munna na u mu 

vhudza uri u mu funa hani. Vho Thisumbwi vho tou ḓivhonela nga avho maṱo musi 



31 
 

mufumakadzi wavho a tshi khou khisana na u vhanḓana lunako na Vho Rabaḓa. U 

tambudzwa ha vhanna nga nḓila iyi ndi zwone zwine zwa vhaisesa vhanna. 

 

Vho Thisumbwi vho ita na u wana luṅwalo fhasi ha tshisiamelo lwo ṅwaliwaho nga 

Vho Rabaḓa vha tshi khou vhudza Vho Efa nga ha lufuno lune vha vha nalwo 

khavho. Kha ulu luṅwalo vho vha vha tshi khou laedzana fhethu hune vha ḓo 

ṱangana hone. Kha ḓirama iyi ya Mahamba (1989:54) ri pfa Vho Thisumbwi vha tshi 

amba zwa uri vha ḓo tou rema muthu nga mbaḓo. Izwi zwi sumbedza uri nangoho 

vho vha vho vhaisala. 

 

Vho Thisumbwi vha dovha hafhu vha sumbedza uri naho vhe mutendi vha nga si 

kone u konḓelela zwiito zwa mufumakadzi wavho Vho Efa. Izwi zwi sumbedza uri 

vhafumakadzi vha a vhaisa vhanna vhavho nga zwiito. 

 

Kha ḓirama ya Ṋetshivhuyu (1992) ri wana Vho Mavhengano vha tshi khou 

tambudzwa nga nḓila ine mufumakadzi wavho Vho Mafanedza vha tshila ngayo.   

Vho Mafanedza musi vho no thoma zwa u funana na Vho Mafanywa vho ḓo thoma u 

tshila sa muthu a siho mbinganoni. Kutshilele uku kwo vha ku tshi dzulela u vhaisa 

Vho Mavhengano vhe vha vha vha tshi dzula nga u gungula. 

 

Vho Mafanedza vho vha vha tshi bva vha ya u ṱangana na Vho Mafanywa vha vhuya 

hayani ḽo no kovhela. Musi Vho Mavhengano vha tshi vha vhudzisa uri vha bva 

ngafhi ḓuvha ḽo kovhela, vho vha vha tshi vha zwifhela uri vho vha vho ya u ṱolela 

mme avho vha sa lwali zwone. Tshiṅwe tshifhinga vho vha vha tshi amba uri vho vha 

vho ya u dzhia tshelede ya dzangano ḽa mbulungano banngani. 

 

Vho Mavhengano vho ḓa he vha zwi wana uri mufumakadzi wavho u khou ita zwa u 

funana na muṅwe munna. Izwi zwo ḓo vha vhaisa lwe vha vhudza Vho Mafanedza 

uri vha tseramisiamelo. Izwi zwi tshi sumbedza uri vho vha vha tshi vho zwi ḓivha 

zwauri Vho Mafanedza vho no ḓidzhenisa kha u funana na muṅwe munna. Vho 

fhedza vho vha rwa musi vha tshi vho vha fhindula nga zwiambela. 

Ḓirama ya Ṋetshirando na Munyai (2007), i bvisela khagala u tambudzwa ha vhanna 

nga vhafumakadzi. U tambudzwa ha vhanna nga vhafumakadzi lwa muhumbulo zwi 

bveledzwa nga vhabvumbedzwa vhavhili.  Avha vhabvumbedzwa ndi Vho Malabi na 

Vho Norah mufumakadzi wavho. Nga nnḓa ha u shumisa maipfi u tambudza munna 

wavho, vho vha vha tshi ita zwiito zwine zwa vhaisa Vho Malabi. 

 

Vho Norah naho hu tshi khou rothola ri wana vha tshi shelela maḓi a u ṱamba Vho 

Malabi a songo dudedzwa.  Musi Vho Malabi vha tshi vhudzisa uri ndi ngani vha tshi 

vha shelela maḓi a no rothola, ha vha hu hone vho lu ritha lutanda lu na mabo.  Vho 

ḓo vha vhudza uri vhone vho renga tshiṱofu tsha muḓagasi zwino Vho Malabi vha tea 

u ḓidudedzela maḓi vhunga vha sa shumi. 

 

Vhafumakadzi vha tshi ita zwiito zwi no ṱokonya vhanna vha itela uri vhanna vha tshi 

vha vhudzisa, vha vha vhudze maṅwe mafhungo a no ṋaṋa u vha vhaisa. Vhaṅwe 

vhanna vha swika hune vha humbula vha guma vha bva vha fhela vha ya naḽo. Musi 

vhanna vha sa tsha vhuya hayani lushaka lu a dovha lwa vhona vhanna mulandu wa 

uri vho shavha vhafumakadzi na vhana. 

 

U tambudzwa ha vhanna nga vhafumakadzi ha lushaka ulu zwi khwaṱhisedzwa nga 

vha Dzangano ḽi no Lwela Zwipondwa zwa u tambudzwa ḽa Ṱhohoyanḓou.  U ya nga 

vha iḽi Dzangano ḽine ḽa vhidzwa u pfi “Ṱhohoyanḓou Victim Empowerment” vha 

sumbedza uri na vhanna vha khou tambudzwa nga vhafumakadzi. Vhaṅwe 

vhafumakadzi vha ri u ḓidzhenisa kha u funana na vhaṅwe vhanna nga nnḓa ha 

mbingano, vha ita na u fhelekedzwa nga goloi dza huma khoroni ya muḓi. 

 

Vhamusanda Vho Masikhwa vha Ha Luvhimbi vho sumbedza uri vhanna vha a ḓa 

khavho sa musanda vha tshi ṱoḓa thuso. Vho sumbedza uri vhafumakadzi vha a 

tambudza vhanna vhavho na nga nyambedzano dzine vha dzi fara nga 

ṱhingothendeleki na vhanna vhane vha funana navho.  Vhaṅwe vhafumakadzi vha 

davhidzana na vhafarekano vhanna vhavho vhe henefho nḓuni.   

Vhamusanda Vho Ramukumba vha Ṅweli vho sumbedza uri ho no vhigwa milandu 

ya u tambudzwa ha vhanna nga vhafumakadzi. U ya nga ha avha Murangaphanḓa 

wa Sialala, vhaṅwe vhafumakadzi vha a bva vhusiku vha sia vhanna vhavho; vha 

tshi ya u ṱangana na vhafarekano. Izwi vha zwi ita vho thoma u ṱokonya vhanna 

vhavho uri vha tshi bva vha nge sa vhathu vho tou ṅalaho. 

   

Vhaṅwe vhafumakadzi vha shumisa na dzina ḽa Mudzimu kha mishumo yavho mivhi.  

Vha ṱuwa vha tshi ri vha ya thabeloni dza vhusiku hoṱhe. Musi vhanna vho sala vhe 

vhoṱhe vha a thoma u vhaisala. Izwi zwi khwaṱhisedza u tambudzwa ha vhanna nga 

vhafumakadzi hu no khou bvelela kha ḓirama ya Mahamba (1989). 

 

U tambudzwa muyani kana muhumbuloni a hu vhonali kha muvhili wa muthu fhedzi 

mbilu i vha i tshi khou vhavha. Vhamusanda vho dovha vha sumbedza uri vhaṅwe 

vhanna a vha koni u konḓelela u tambudzwa. Ndi ngazwo miḓi minzhi yo sala i si na 

vhanna nge vha shavha u tambudzwa nga vhafumakadzi. U tambudzwa muyani zwi 

ita uri vhaṅwe vhanna vha eḓele masosani vha vhuye nga matsheloni. 

 

Kha vhanna vhaṱanu vhe ha farwa nyambedzano navho nga ha u tambudzwa ha 

vhanna nga vhafumakadzi, vho sumbedza uri vhafumakadzi vhavho vha nga 

vhunyunyu. Vha sumbedza uri musi vho dzula hayani a vha na mulalo. Vhanna 

vhenevha vha sumbedza uri ha dzhena luṱingo vha tea u ṱalutshedza uri ndi lwa nnyi 

nahone u khou amba mini?  A vha tendelwi vha tshi dalela khonani dzavho. Vha 

dovha vha kalelwa na tshifhinga tsha u vhuya hayani. 

 

3.4  U TAMBUDZWA LWA MASHELENI 
 

U tambudzwa lwa masheleni kana lwa ndaka hu bvelela musi vhafumakadzi vha tshi 

langula masheleni na ndaka ya vhanna ngeno vhanna vha si tshee na maanḓa a u 

shumisa ayo masheleni na ndaka. Vhaṅwe vhanna naho vha tshi khou shuma a zwi 

vhonali vhunga tshelede i tshi dzhiwa yoṱhe nga vhafumakadzi. 

Vhanna vhenevha u wana vha tshi dzula vho ṱungufhala vha si na mulalo. Musi ḽi tshi 

kovhela vha shavha na u ya hayani vhunga vha tshi dzula nga u tambudzwa.  

Vhafumakadzi vha a tambudza vhanna vha sa shumi nga u vha hanela u shumisa 

thundu dzavho kana u tou vha goḓa. Kha ḓirama dzo bulwaho kha iyi tsenguluso ri 

ḓo sedza nḓila iyi ine vhanna vha tambudzwa ngayo nga vhafumakadzi. 

 

Ḓirama ya Ṋetshirando na Munyai (2007) ndi yone ine ya bvisela khagala u 

tambudzwa ha vhanna nga vhafumakadzi nga nḓila ya u vha dzhiela masheleni.  

Vhaṅwe vhanna vha dzhielwa masheleni lune vha vhuya vha humbula na u 

ḓivhulaha. Vhanna vha vhona vhutshilo vhu songo tsha vha farela zwivhuya vhunga 

u shuma na u sa shuma zwi tshi fana. 

 

Nnditsheni o itwa nga u sa pfeledza musi a tshi tenda u kungwa nga Cicilia uri a 

pfane nae. Ha ngo zwi ḓivha uri Cicilia o vha a sa khou mu funa a tshi khou ṱoḓa 

tshelede. Kha ḓirama iyi ya Ṋetshirando na Munyai (2007:3), Cicilia u tou bula nga 

mulomo wawe uri ha khou funa Nnditsheni u khou ṱoḓa tshelede yawe. U dovha 

hafhu a sumbedza uri arali Nnditsheni a pfana nae, u ḓo tea u mu fha tshelede yoṱhe 

ngauri zwa sa ralo Nnditsheni u ḓo fela dzhele. 

 

Nangoho mbevha i tshi fa i vhidzwa nga vhuanzwo, Nnditsheni o mbo ḓi funana na 

Cicilia nga ḓuvha ḽa u thoma naho o vha a na mufumakadzi wawe Takalani. Nga 

murahu ha musi vho no fhelekedzana ngei Polokwane nahone vho no ḓidzhenisa 

kha vhudzekani vhu songo tsireledzeaho, Cicilia a vho thoma u ṱoḓa masheleni a si 

na vhukono. O ḓo vhudza Nnditsheni uri a sa mu fha tshelede i linganaho maḓana 

mavhili a dzirannda u ḓo mu farisa a ri o mu tshipa. 

 

Nnditsheni o ḓo wana zwo mu kela maṱari. Naho Nnditsheni o ḓo lingedza u 

luvhelela Cicilia uri tshelede iyi yo ḓalesa, o fhedza o mu fha vhunga o vha a tshi 

khou shavha u farwa nga mapholisa. Cicilia ha ngo guma, o ḓo dovha hafhu a ṱoḓa 

tshelede i no lingana na ya u thoma. Izwi zwa ita uri Nnditsheni a thome u tshila nga 

u tambula.  U sumbedza uri nangoho Nnditsheni u khou pfa vhuṱungu ri wana a tshi 

vhudzisa Cicilia uri u khou mu tambudzela mini? 

Cicilia u dovha hafhu a zwifhela Nnditsheni uri o pfukwa nahone u tshee muṱuku kha 

u eḓela na muthu muhulwane sa Nnditsheni. O ḓo dovha hafhu a sumbedza uri arali 

madokotela vha mu ṱola, Nnditsheni u ḓo farwa nga mapholisa. Izwi zwo ḓo ita uri 

Nnditsheni a dzule o tshuwa nahone a tshi khou ḽa mbilu. Nnditsheni o ḓo dzhielwa 

tshelede i linganaho hafu ya miḽioni nga Cicilia. Izwi zwo ḓo ita uri a humbule na u 

ḓivhulaha. Izwi zwi sumbedza uri vhafumakadzi vha a kona u tambudza vhanna nga 

u vha dzhiela masheleni ngeno vhanna vha sa zwi vhudzi muthu.    

 

Izwi zwi sumbedza uri hu na vhanna vhanzhi vha no khou dzhielwa masheleni vha 

tshi shushedzwa nga u pfi vha ḓo fariswa. Vhanna avha a vha zwi vhudzi muthu.  

Vhafumakadzi vhavho vhe vha vha mala vha tou mangala musi ṅwedzi wo fhela hu 

sa vhuyi tshithu muṱani. Izwi zwi dovha zwa ita uri vhanna vha semiwe hu tshi khou 

ṱoḓiwa tshelede ya zwiḽiwa afha muṱani. 

 

3.5  U TAMBUDZWA LWA VHUDZEKANI 
 

Nga mvelele ya Tshivenḓa mufumakadzi ha ngo tea u hana musi munna wawe a tshi 

ṱoḓa u ita zwa vhudzekani nae. Ano maḓuvha vhafumakadzi vha na pfanelo dza u 

hana na musi vhanna vho vha malaho vha tshi ṱoḓa u ita zwa vhudzekani navho.   

U ya nga ha Sikhwivhilu (2004:15) vhanna vha vho ḓidzhenisa kha u malana nga 

tshavho ngauri vhafumakadzi vhaṅwe vha a vha ṱhupha nga u hana u ita zwa 

vhudzekani navho. Vhaṅwe vhafumakadzi vha zwi funa, vha a eḓela vho ambara 

zwiambaro zwi no pata. Izwi vha zwi itela uri naho munna a funa hani u ita zwa 

vhudzekani, zwi mu konḓele. 

 

Kha ḓirama ya Mahamba (1989) ri wana u tambudzwa ha vhanna nga nḓila iyi zwo 

bviselwa khagala zwavhuḓi. Musi Vho Efa vha tshi vho funana na vhafunzi Vho 

Rabaḓa, Vho Thisumbwi a vha tsha vha muthu. U sumbedza uri Vho Thisumbwi vha 

khou tambudzwa nga Vho Efa, ri pfa Vho Efa vha tshi amba uri vhone vho vha vha 

tshi ri vho funa munna ngeno vho funa ndebvu. Izwi zwi vha zwi tshi amba uri Vho 

Thisumbwi a vha vha fushi kha zwa vhudzekani nahone vha ḓi nga vho funa 

mufumakadzi ngavho. Maipfi aya o vhaisa Vho Thisumbwi lwe vha vhuya vha ita na 

u tetemela nga mbiti. 

Naho Vho Efa vha songo tou hana zwi khagala uri a vha tsha funa u ita zwa 

vhudzekani na munna wavho Vho Thisumbwi, ri wana vha tshi luka maano a uri vha 

tou ya u dzula ha vhufunzi Vho Rabaḓa vha tshi nga vho ya u rabelelwa uri vha 

wane ṅwana. Musi vha tshi khou dzula ngei muḓini wa Vho Rabaḓa, vho ḓo 

wanedzwa nga vhana vha vhafunzi Muruṅwa na Rabelani vha kha a lufuno na Vho 

Rabaḓa. 

 

Vho Thisumbwi vho konḓelela u sala vhe vhoṱhe vha tshi fulufhela uri mufumakadzi 

wavho Vho Efa vho ya u rabelelwa ha vhafunzi Vho Rabaḓa uri vha wane nwana. 

Vho Rabaḓa vho ḓo vhudza Vho Efa uri ṅwana ha wanali vhathu vho gwadama nga 

magona nahone thabelo i yoṱhe a i ḓisi ṅwana. Vho Efa na Vho Rabaḓa vho vha vha 

tshi khou ḓiphiṋa nga lufuno ngeno Vho Thisumbwi vho sala hayani sa khombe. 

 

Vho Mufunwaini vha dzangano ḽa “Munna ndi Nnyi” vha sumbedza uri vhanna 

vhanzhi vha khou tambudzwa zwi tshi yelana na zwa vhudzekani. Vho sumbedza uri 

vhafumakadzi arali vha na thaidzo ya u sa wana vhana, vha ḓidzhenisa kha u funana 

na vhaṅwe vhanna nga nnḓa ha mbingano.  Musi vha kha lufuno lwonolu, a vha tsha 

vha na dzangalelo ḽa u takadza vhanna vhavho vho vha malaho. Vhaṅwe 

vhafumakadzi vha shumisa mazwifhi a uri vha a lwala ngeno hu u shaya dzangalelo 

ḽa vhudzekani kha vhanna vhavho. 

 

U ya nga ha Mushumelavhapo Vho Muvhango, vhanna vha a shona u bvela khagala 

uri vha khou tambudzwa lwa vhudzekani. Vho Muvhango vha sumbedza uri na 

mashaka a tsini a a balelwa u ḓivha uri vhanna vha khou tambudzwa lwa 

vhudzekani. Vho Muvhango vha sumbedza uri vhaṅwe vhafumakadzi vha a vhudza 

vhanna  vhavho uri a vha vha fushi zwi tshi ḓa kha vhudzekani. Aya mafhungo a ita 

uri vhanna vha ḽe mbilu na u dzula vha si na mulalo. 

 

3.6  U TAMBUDZWA NGA U SA LONDWA 
 

Vhafumakadzi vha a tambudza vhanna nga u sa vha londa na u vha litshedzela.  

Vhanna vhanzhi vha Vhavenḓa vha a balelwa u ita mishumo minzhi i no konwa nga 

vhafumakadzi. Vhafumakadzi arali vha nga pfa u pfi vhanna vhavho vha khou 

seisana na vhaṅwe nnḓa, vha a litsha u ita mishumo yoṱhe uri vhanna vha tou ḓiitela.   

 

Vhaṅwe vhafumakadzi vha a litsha u londa vhanna vhavho nga ṅwambo wa u 

fhelelwa nga mushumo. Vhanna vhanzhi vho fhelelwaho nga mushumo kana vha sa 

shumi a vha londwi nga vhafumakadzi vhavho. Vhaṅwe vhanna vha litshedzelwa 

nga ṅwambo wa uri vho no kalaha na nungo a vha tshee na. U wana vha tshi dzula 

vha na mashika na zwiḽiwa vha tshi dziṅwa. Na musi hu si na vhana muṱani munna 

ha tsha londwa. 

 

Mahamba (1989) u bvisela u tambudzwa ha vhanna nga vhafumakadzi nga kha 

vhabvumbedzwa vhane vha vha Vho Efa na Vho Thisumbwi.  Musi lufuno lu tshi vho 

duga vhukati ha Vho Rabaḓa na Vho Efa, Vho Efa a vha tsha londa munna wavho 

Vho Thisumbwi. Kha ḓirama iyi ya Mahamba (1989:46) ri pfa Vho Efa vha sa tsha 

tenda u kuvha na u aina zwiambaro zwa munna wavho Vho Thisumbwi. 

 

Izwi zwi khou vhangwa nga uri Vho Efa a vha tshee na lufuno kha Vho Thisumbwi.  

Zwiambaro zwavho zwi vho tou ainwa nga murathu wavho Lutendo. Zwi no khou 

ṋaṋisa uri Vho Efa vha sa tsha londa munna wavho Vho Thisumbwi ndi nge vha si 

vhe na vhana. Vho Thisumbwi a vha takadzwi nga u kuvhelwa thundu nga murathu 

wavho Lutendo, zwi a vha vhaisa vhunga vhe na mufumakadzi. 

 

Ṋetshirando na Munyai (2007) vha sumbedza u tambudzwa ha vhanna nga 

vhafumakadzi nga kha Vho Malabi na Vho Norah. Vho Malabi a vha shumi ngeno 

Vho Norah vha tshi shuma zwavhuḓi. Vho Malabi musi vha tshi humbela maḓi a u 

ṱamba, vha vhudzwa uri vha tea u ḓishelela vhunga vha tshi sala vho eḓela musi 

Vho Norah vha tshi ya mushumoni. 

 

Vho Norah a vha tsha aina zwiambaro zwa Vho Malabi.  Izwi zwi vhaisa Vho Malabi 

lwe vha vhuya vha ita na u ya u vhudza khaladzi avho Vho Mukonḓi uri vhone vha 

khou tambudzwa nga mufumakadzi wavho Vho Norah. Uhu u tambudzwa ha Vho 

Malabi hu ita uri vha humbule na u ḓivhulaha nga u tou ḓinembeledza. Tshivhangi 

tshihulwane tsha u tambudzwa ha Vho Malabi nga Vho Norah ndi uri Vho Malabi a 

vha shumi.  

 

 U tambudzwa ha vhanna nga nḓila iyi hu khwaṱhisedzwa nga Vhafunzi Vho 

Mutshekwa vha Tshivhilwi kha shango ḽa Ha Tshivhasa. Vha sumbedza uri vhanna 

vhanzhi vhane vha vha na thaidzo ya u sa shuma vha dovha hafhu vha ingwa nga 

mutsiko nga vhafumakadzi vhavho. Vhanna vhenevha a vha londwi. Vha dzula vho 

ambara zwiambaro zwa mashika nahone vho onda nga u sa ṋewa zwiḽiwa. Musi vha 

tshi humbela zwiḽiwa vha vhudzwa uri zwi tou rengwa. 

 

Vhafunzi Vho Mutshekwa vho dovha vha sumbedza uri u sa vha na vhana muṱani 

kana thaidzo ya mbebo i ita uri vhafumakadzi vha nyadze vhanna vha fhedze nga u 

sa tsha vha londa. Izwi zwi khou itea kha ḓirama dza Mahamba (1989) na 

Ṋetshirando na Munyai (2007). Vho Thisumbiwi vho siwa na muḓi nga mufukadzi 

wavho Vho Efa nga ṅwambo wa u sa wanala ha vhana muṱani.   

 

Vhamusanda Vho Mailane Mphaphuli vho sumbedza uri vhaṅwe vhafumakadzi vha 

konyolola vhanna vhavho nga u litsha u vha bikela na u vha kuvhela. Musi avha 

vhanna vha tshi ḓibikela na u ḓikuvhela vhafumakadzi vhavho vha a shela mavu 

bodoni na u mbulumbudza zwiambaro zwo kuvhiwaho na mavu. Zwiito izwi zwi 

ṱungufhadza vhanna na u vha tambudza.  

 

Vhanna vhanzhi a vha vhigi milandu ya u tambudzwa havho nga vhafumakadzi. 

Ḓirama ya Ṋetshirando na Munyai (2007) ndi ya Venḓa ḽa musalauno ḽine ḽa vha na 

vhashumelavhapo na vhafunzi vhane vha kona u tandulula thaidzo. Ri wana Vho 

Malabi vha tshi vhuya vha humbula na u ḓivhulaha ngeno zwiimiswa izwi zwi hone.   

 

Vho Tshavhungwe Munyai ndi muṅwe wa vhafumakadzi vhaṱanu vha Thengwe 

Tshandama vhe ha farwa nyambedzano navho. Vho sumbedza uri vhafumakadzi a 

vha konḓeleli u dzula na vhanna vha sa shumi kana vha sa bebi. Vha ri musi 

vhafumakadzi vha tshi litsha u londa vhanna vhavho vha itela uri vha ṅale vha yo 

ṱoḓa mushumo. 

Kha fhungo ḽa u sa vha na vhana muṱani, vha sumbedza uri vhafumakadzi vhanzhi 

vha tenda kha uri munna ndi ene a no fha mufumakadzi ṅwana. U sa londwa ha 

vhanna nga vhafumakadzi ndi nḓila ya u vha vhaisa nge vha balelwa u ita vhana.  

Uhu u konyololwa ha vhanna nga vhafumakadzi hu khou bvelela kha ḓirama dza 

Mahamba (1989) na Ṋetshivhuyu (1992). Vho Efa vha konyolola Vho Thisumbwi nga 

u sa tsha vha kuvhela na u vha ainela zwiambaro. Thaidzo iyi i ḓisa khuḓano muṱani.  

Vho Mavhengano na vhone a vha tsha londwa.  Vho Mafanedza vha betshela 

masase vha bva ngaḽo vha vhuya ngaḽo. Musi Vho Mavhengano vha tshi vhudzisa 

vha fhindulwa nga zwiambela. 

 

U tambudzwa ho sumbedzwaho nga Mahamba (1989), Ṋetshirando na Munyai 

(2007) na Ṋetshivhuyu (1992) hu khou bvelela na kha shango ḽine ra khou tshila 

khaḽo. Ano maḓuvha zwo tou ṋaṋa vhunga pfanelo dza vhafumakadzi dzi tshi 

dzhielwa nṱha vhukuma. 

 

3.7  ZWITHU ZWINE ZWA ṰUṰUWEDZA U TAMBUDZWA HA VHANNA HU SA 
 VHONALI KHA ḒIRAMA DZO BULWAHO 
 

Hu na zwithu zwinzhi zwine zwa ṱuṱuwedza u tambudzwa ha vhanna nga 

vhafumakadzi. U ya nga ḓirama dza Mahamba (1989), Ṋetshirando na Munyai 

(2007) na Ṋetshivhuyu (1992) ri wana u tambudzwa ha vhanna hu tshi khou 

ṱuṱuwedzwa nga zwithu zwi tevhelaho: 

 

3.7.1  Mvelele ya Tshivenḓa 

 

Mvelele ya Tshivenḓa i a ṱuṱuwedza u tambudzwa ha vhanna nga vhafumakadzi. 

Arali muṱani ha sa vha na vhana kana hu na u dziṅwa mbebo nga Mudzimu, munna 

u a vhonwa mulandu wa uri vhunna hawe a vhu na maanḓa. Nga Tshivenḓa munna 

ndi ene ane a sika vhana. Izwi zwi ita uri arali muṱani hu si na vhana, vhafumakadzi 

vha thome zwa u funana na vhaṅwe vhanna nga nnḓa ha mbingano vha tshi 

humbula uri vha ḓo wana vhana. Vhaṅwe vhafumakadzi vha a litsha na vhanna nga 

ṅwambo wa u sa vha na vhana. 

Mvelele ya Tshivenḓa i dovha hafhu ya ṱuṱuwedza vhanna uri vha si bvele khagala 

musi vha tshi tambudzwa nga vhafumakadzi. Vhanna vha Vhavenḓa vha tenda kha 

uri munna vhukuma ha kundwi nga mufumakadzi nahone mufumkadzi ndi mudzio 

mutete. Izwi zwi ita uri naho vha tshi vho tambudzwa nga vhafumakadzi, vha sa 

kone u vhudza muthu nga u shavha u dzhielwa fhasi. 

 

Kha ḓirama ya Mahamba (1989), Vho Thisumbwi vha khou sokou ḽiwa nga thaidzo 

ya u funana ha Vhafunzi Vho Rabaḓa na mufumakadzi wavho Vho Efa. A vha zwi 

vhudzi muthu naho vho wana luṅwalo lwo ṅwaliwaho nga Vho Rabaḓa vha tshi 

ṅwalela mufumakadzi wavho. A vha vhudzi vhurangaphanḓa ha kereke na vhaṅwe 

vhafunzi. 

 

Vho Thisumbwi vho ḓo lalela ngei luṱakani he ha vha hu tshi ṱangana Vhafunzi Vho 

Rabaḓa na Vho Efa mufumakadzi wavho. Vho tou ḓivhonela nga maṱo avho musi 

Vho Rabaḓa na Vho Efa vha tshi khou amba oṱhe a u funana havho. Naho zwo ralo, 

Vho Thisumbwi a vho ngo vhudza vharangaphanḓa vha kereke. Vho vha vha na 

vhuṱanzi vhu fareaho vhune ha nga ita uri Vho Rabaḓa vha dzhielwe vhukando. 

 

Na kha ḓirama ya Ṋetshivhuyu (1992) ri wana Vho Mavhengano vha sa ṱavhanyi vha 

dzhia vhukando ha uri Vho Mafanedza vha kaidzwe kha vhutshilo havho vhune ha 

vhaisa vhone sa munna wavho.  Naho Vho Nyambobvu, mme avho vho dzulela u 

vha tsivhudza uri zwine zwa khou itwa nga Vho Mafanedza zwi ḓo ḽa ṱhoho ya vhone 

Vho Mavhengano, a vho ngo zwi dzhia sa zwithu zwi no dina. Vha ḓivhudza uri a hu 

na zwine Vho Mafanedza vha nga ita vhunga vha mufumakadzi. 

 

Nnditsheni kha ḓirama ya Ṋetshirando na Munyai (2007) o ḓo dzhielwa tshelede i 

linganaho hafu ya miḽioni wa dzirannda a sa vhudzi muthu. Nnditsheni o vha a na 

vhuṱanzi ha uri ene na Cicilia vho tou tendelana uri vha eḓele vhoṱhe tshihulwane.  O 

vha a na tshibammbiri tsha u sumbedza uri o eḓela hodelani Polokwane na Cicilia. 

Arali o vha a songo ṱuṱuwedzwa nga mvelele o vha a tshi ḓo vha o bvisela vhuṱanzi 

khagala ha uri o tou itelwa tshikwekwe. 

Izwi zwi khwaṱhisedza uri mvelele yashu sa Vhavenḓa i a ṱuṱuwedza uri vhanna vha 

tambudzwe nga vhafumakadzi. Vhanna vha kha ḓi vha vho farelela kha mvelele ine 

ya ita uri vha ḓihudze. Izwi a zwi vha thusi vhunga zwi tshi ita uri u tambudzwa 

havho hu endelele. Vhanna vha fanela u tenda uri mvelele i tshimbila na tshifhinga. 

Kha Venḓa ḽa mulovha vhanna vho vha vha tshi ṱhonifhiwa nga vhafumakadzi 

vhavho. Musalauno vhafumakadzi vha tambudza vhanna vha tshi ḓivha uri mulayo u 

dzhiela nṱha u tambudzwa ha vhana na vhafumakadzi. 

 

3.7.2  U ḓihudza ha vhanna 
 

Vhanna vha a ḓihudza nahone a vha tendi uri vha khou tambudzwa nga 

vhafumakadzi vhunga u tambudzwa uhu ha vhanna hu sa vhonali kha vhathu vha 

nnḓa. Vhanna vhanzhi vha tambudzwa nga vhafumakadzi tshifhinga tshilapfu hu si 

na a no zwi ḓivha vhunga vha tshi zwi dzumba nga ṅwambo wa u ḓihudza.  

 

Vhamusanda Vho Mmbara vha Miluwani vha sumbedza uri vharangaphanḓa vha 

Dzangano ḽa Vhadzulapo vha Miluwani vho vhuya vha tou dzhenelela musi muṅwe 

mufumakadzi ane a vha mulanda wavho a tshi dzulela u vhuya na munna ane a 

funana nae vha paka goloi khoroni vha dzula tshifhinga tshilapfu muṋe wa muḓi e 

hone hayani. Uyu muṋe wa muḓi o vha a sa ambi tshithu. 

 

Uhu u ḓihudza ha vhanna hu ita uri na madzangano a lwelaho pfanelo dza vhathu, a 

dzhiele fhasi u tambudzwa ha vhanna ngauri a vha hu bviseli khagala. Naho vha tshi 

khou dziṅwa zwiḽiwa nga vhafumakadzi, u wana vha tshi sokou fhelela sa tshisibe 

vha sa vhudzi muthu. Vhaṅwe vha fheleledza nga u dzhenwa nga malwadze a 

vhutshilo hoṱhe nga nṱhani ha mutsiko u no vhangwa nga u tambudzwa nga 

vhafumakadzi. 

 

Vho Mavhengano kha ḓirama ya Ṋetshivhuyu (1992), vho itwa nga u ḓihudza musi 

vha tshi khou litsha thaidzo ya u vhuya vhusiku ha Vho Mafanedza i tshi khou 

endelela. Mme avho Vho Nyambobvu vho edzisa u vha eletshedza uri vha vha 

dzhiele vhukando vhone vha ri Vho Mafanedza vha nga si ite tshithu ndi musadzi. 

3.7.3  Vhurereli ha Tshikhrisite 
 

Vhaṅwe vhanna vhane vha tenda kha Vhurereli ha Tshikhrisite, vha ofha Mudzimu 

lune naho vhafumakadzi vha tshi khou vha tambudza vha tenda kha ḽa uri Mudzimu 

u ḓo zwi vhona. Vha a ofha na u dzhiela vhafumakadzi vhavho vhukando kana u vha 

ṱala naho vho ḓidzhenisa kha vhupombwe. Bivhili ine vha i vhala i khwaṱhisedza uri 

mufumakadzi u ṱaliwa fhedzi o ita vhupombwe fhedzi a vha i tevhedzi. 

 

Mahamba (1989) u sumbedza Vho Thisumbwi vha tshi wanedza Vho Efa na Vho 

Rabaḓa vha tshi khou ita zwi itwaho nga vha funanaho, fhedzi a vho ngo tevhedza 

Bivhili uri vha ṱale Vho Efa uri vha kone u ya u dzula na Vhafunzi Vho Rabaḓa vha 

sa shavhi tshithu.  Vho farela mufumakadzi wavho kha vhukhakhi vhu yelanaho na 

zwa vhupombwe lunzhi.  Izwi vho zwi ita nga uri ndi muthu a ofhaho Mudzimu. Izwi 

zwo khwaṱhisedzwa na nga Vhafunzi Vho Rabaḓa vha tshi vhudza Vho Efa uri Vho 

Thisumbwi ndi mutendi o khwaṱhaho. 

 

Kha yeneyi ḓirama ya Mahamba (1989:34) ri pfa mukegulu mme a Vho Thisumbwi 

vha tshi khou eletshedza Vho Thisumbwi uri vha songo tenda Vho Efa vha tshi ya u 

dzula ha Vhafunzi vhunga mbevha i sa dzuli na tshimange. Vho Thisumbwi nga u 

vha na lutendo kha Mudzimu, vha hanedza mme avho, vha amba uri Vho Rabaḓa 

ndi muḓinḓa wa Mudzimu vha nga si ite zwa vhuaḓa. 

 

Vho Thisumbwi vha dzhia Vho Rabaḓa sa mufunzi o khetheaho a sa fani na vhaṅwe 

vhafunzi vha kereke dzi sa ḓivhalei. Vho Thisumbwi vho ḓo thoma u ḓisola ḓuvha ḽe 

vha wanedza Vho Efa mufumakadzi wavho vha tshi khou khisana na Vhafunzi Vho 

Rabaḓa. Ḓuvha iḽo mapfeṋe o vha o tsisa vhana, vhuvhili havho vha tshi khou 

vhanḓana lunako.   

 

Izwi zwa u vha mutendi lune muthu a fulufhela mufunzi zwo khwaṱhisedzwa nga 

Mushumelavhapo Vho Muvhango vha Ṱhohoyanḓou. Vho sumbedza uri vhaṅwe 

vhafunzi vha a vhidzwa u tandulula thaidzo dza miṱani.  Dziṅwe thaidzo dzi vha dzi 

tshi kwama u sa vha na vhana kana khuḓano dza munna na mufumakadzi. Vhaṅwe 

vhafunzi vha mbo ḓi funana na vhafumakadzi avho vhane vha khou tea u wana 

thuso. Izwi zwo bvelela na kha ḓirama ya Mahamba (1989) musi Vho Efa vha tshi 

funana na Vhafunzi Vho Rabaḓa. 

  

Mufunzi ndi muthu wa ṋama ane a vha na zwipfi. U na muṱa u a ḓivha uri musi 

munna na mufumakadzi vhe nḓuni ya u eḓela vha vha vha tshi khou ita mini. Zwino 

musi vhatendi vha tshi tenda kha Mudzimu, vha songo mu linga. Murena Yesu ho pfi 

kha shandukise matombo a vhe vhuswa. Ha ngo tenda u linga Mudzimu khotsi awe. 

 
3.7.4  Pfanelo dza vhafumakadzi 
 
 Pfanelo dza vhafumakadzi dzi dzhielwa nṱha nga muvhuso na nga madzangano a si 

a muvhuso. Hu na madzangano manzhi a si a muvhuso ane a lwela pfanelo dza 

vhana na vhafumakadzi fhedzi madzangano a no hanedzana na u tambudzwa ha 

vhanna ha ḓadzi tshanḓa. Na dzangano ḽa “Munna Ndi Nnyi?” ḽi ombedzela uri 

munna vhukuma ha tambudzi vhana na vhafumakadzi ngeno ḽi sa ri tshithu nga 

vhafumakadzi vha no tambudza vhanna. 
 

Arali ha vha na mulandu wa uri munna o vhulaha kana o tshipa mufumakadzi, ḓuvha 

ḽine mulandu wa sengwa, khothe i vha yo ḓala nga miraḓo ya madzangano a 

vhafumakadzi na a u lwela pfanela dza vhathu. Vhanna vhanzhi vho no vhulawa nga 

vhafumakadzi fhedzi a hu na vhafumakadzi vha no ima vha ita misumbedzo ya u lwa 

na mabulayo aya. 

 

Kha ḓirama ya Ṋetshirando na Munyai (2007) Nnditsheni o itelwa vhushushedzi nga 

Cicilia musi vho funana vha eḓela vhoṱhe ngei hodelani ya Polokwane. Vhunga o 

vha a tshi khou ṱoḓa tshelede, o ḓo shushedza Nnditsheni uri arali a sa mu fha 

tshelede u ḓo mu farisa a fela dzhele. Cicilia o shumisa pfanelo dzawe nga nḓila yo 

kalulaho. Izwi zwo sia Nnditsheni a tshi xelelwa nga masheleni a linganaho hafu ya 

miḽioni. 

 

Nnditsheni o bvisa iyi tshelede i si na vhukono a i fha Cicilia nga u ofha uri arali 

Cicilia a ya mapholisani, vha ḓo tenda zwine a khou amba vha fhedza vho mu fara.  

Vhanna vhanzhi a vha tshe na fulufhelo kha Vhulamukanyi vhunga vhafumakadzi 

vha tshi pfiwa u fhira vhanna. Hu na vhanna vhanzhi vha no khou shuma zwigwevho 

zwi konḓaho khothoni ngeno vha sa ḓivhi tshithu. 

 

Masiandoitwa a u shaya fulufhelo ḽa Vhulamukanyi a a shusha. Vhanna vha a dzhia 

mulayo vha u vhea zwanḓani zwavho. Vhanna vha vhona vha si na mulamuleli. Izwi 

zwi ita uri vha shae fulufhelo kha Vhulamukanyi. Vhanna vha tshi tambudzwa nga 

vhafumakadzi hu pfi vha khou tou dina vhafumakadzi.  Arali vhanna na vhone vha sa 

tsireledzwa kha u tambudzwa nga vhafumakadzi, mabulayo na khakhathi dza muṱani 

zwi nga si fhungudzee. 

 

3.7.5  Lufuno lwa tshelede 
 

Kha Venḓa ḽa mulovha tshelede yo vha i si ya ndeme vhunga Vhavenḓa vho vha vha 

tshi lima masimu vha ḓadza maḓulu nga mavhele. Vho vha vha vha tshi fuwa khuhu, 

kholomo, mbudzi, nguluvhe na zwiṅwe zwifuwo zwine vha zwi ṱhavha kana u zwi 

shidzha musi vha tshi pfa vha tshi khou ṱoḓa ṋama. 

 

Ṋamusi zwithu zwo shanduka, vhathu vhoṱhe vhaṱuku na vhahulwane vha tshila vha 

tshi gidimedzana na tshelede. Ndi ngazwo na vhugevhenga ho no ḓala.  Vhathu vha 

si na tshelede vha pfa vhutshilo vhu songo fhelela. Ndi ngazwo vhafumakadzi vha 

tshi vho funesa u malwa nga vhanna vho pfumaho nahone vhane vha vha na 

tshelede nnzhi. Nga iṅwe nḓila khephithalizimu i khou ṱuṱuwedza mbingano dza 

musalauno. 

 

Ḓirama ya Ṋetshirando na Munyai (2007) i bvisela khagala lufuno lwa tshelede lune 

lwa ita uri vhafumakadzi vha tambudze vhanna.  Cicilia ha ngo vhuya a zwi dzumba 

na mathomoni.  O vhudza khonani yawe uri ene ha khou funa Nnditsheni, u khou tou 

ṱoḓa u mu dzhiela tshelede yoṱhe. Izwi zwa sumbedza uri tshelede yo ḓiṋea maanḓa 

kha u ṱuṱuwedza mbingano dza musalauno. 

 

Ndi ngazwo vhafumakadzi vha tshi vho ḓuriswa sa ndaka. Kha ḓirama ya 

Ṋetshivhuyu (1992), lufuno lwa Vho Mafanedza na Vho Mafanywa lu khou 

ṱuṱuwedzwa nga lupfumo lwa Vho Mavhengano.  Vho Mavhengano vho vha vhe na 

mabindu nahone vho pfuma. Izwi ri zwi pfa musi Vho Mafanedza vha tshi dzulela u 

ḓigoḓa uri vhone vha mutshena vha khou kolelwa nga vhapfumi. Izwi zwi amba uri 

Vho Mavhengano vho vha vho pfuma. 

 

Vho Mafanywa vha funana na Vho Mafanedza vho lavhelesa lupfumo lwa Vho 

Mavhengano. Vho vha vho humbula uri arali Vho Mavhengano vha fhira shangoni, 

lupfumo lu ḓo vha lwavho.  Kha lufuno lwa avha vhavhili ri pfa vha tshi dzulela u 

vhamba maano a u fhirisa Vho Mavhengano shangoni. A vha ambesi nga ha u 

funana vhunga ulu lufuno lwo ḓisendeka kha lupfumo lwa Vho Mavhengano. Izwi zwi 

sumbedza uri hu na vhafumakadzi vhane vha tambudza vhanna vhavho vha tshi 

khou xedzwa nga vhafarekano vha sa vha funi vha tshi khou ṱoḓa tshelede. 

 

Vhafumakadzi vha a fhurwa nga vhanna vhane vha ṱoḓa u vha thuthela miḓi ngeno 

vha si na lufuno lwa vhukuma. Kha ḓirama idzi dzo bulwaho kha iyi tsenguluso, 

vhafumakadzi vho fhurwaho nga vhafarekano, a vha ngo vhuelwa nga tshithu. Ndi 

khwiṋe vhathu vha tshi ṱanganedza miṱa yavho, vha lindela zwe Mudzimu a vha 

vhetshela.  Vho Efa na Vho Mafanedza a vha ngo wana tshithu. 

 
3.7.6  Khonani mmbi 
 

Kha ḓirama dzo bulwaho kha iyi tsenguluso ri vhona khonani dza vhafumakadzi 

vhane vha khou tambudza vhanna, dzo ḓiṋea maanḓa kha u ṱuṱuwedza uri 

vhafumakadzi vha tambudze vhanna vhavho. Vhaṅwe vhafumakadzi a vha shavhi u 

swielela khonani dzavho na vhafarekano vha sa londi uri idzo khonani dzavho dzi na 

vhanna. Khonani idzi mmbi dzi itwa nga u funesa u ḽa na tshelede. 

 

Kha ḓirama ya Ṋetshivhuyu (1992) Vho Maria khonani ya Vho Mafanedza 

mufumakadzi wa Vho Mavhengano ndi vhone vhane vha khou ṱuṱuwedza uri lufuno 

lwa Vho Mafanywa na Vho Mafanedza lu tou duga. Ṋetshivhuyu (1992:18) u 

sumbedza Vho Mafanywa na Vho Mafanedza vho ya u ṱangana muḓini wa Vho 

Maria. Henefha ndi hone he vha langana u vhulaha Vho Mavhengano. 

Ri wana Vho Maria vha tshi bikela Vho Mafanywa na Vho Mafanedza zwiḽiwa, vha 

dovha hafhu vha vha thakha na nga nnḓu .Afha ri wana Vho Maria vha tshi khou 

ṱuṱuwedza vhuaḓa vhunga vho vha vha tshi zwi ḓivha uri Vho Mafanedza vha na 

munna wavho Vho Mavhengano. 

 

Ṋetshirando na Munyai (2007) na vhone vha sumbedza khonani mmbi dzi tshi 

ṱuṱuwedza zwiito zwi no tambudza vhanna. Khonani mmbi a dzi fhaṱi vhunga dzi tshi 

ṱuṱuwedza u vhaiswa na u tambudzwa ha vhanna nga vhafumakadzi. Dziṅwe 

khonani dzi ṋea vhaṅwe vhafumakadzi ngeletshedzo mmbi ngeno dzone dzi sa 

ḓidzhenisi kha zwiito zwivhi. Izwi hu vha hu u itela uri miḓi ya vhaṅwe i pwashee 

yavho i sale yo tshena. 

 

Ṋetshirando na Munyai (2007:2) vha sumbedza Madzanga khonani ya Cicilia a ene 

a no khou ṱuṱuwedza uyu Cicilia uri a tambudze Nnditsheni. Ri pfa a tshi khou 

vhudza Cicilia uri arali a nga wana Nnditsheni a songo mu litsha a tou farela. U 

dovha hafhu a vhudza Cicilia uri Nnditsheni o pfuma nahone u tewa nga u ḽiwa 

lupfumo lwoṱhe. 

 

Nangoho ṱhuṱhuwedzo ya Madzanga yo ḓo shuma nga uri Cicilia o mbo ḓi rumela 

mulaedza wa uri Nnditsheni a mu founele murahu. Nnditsheni o ḓo mbo ḓi mu 

founela vha mbo ḓi farisana nḓila ya u ya Polokwane. Ngei hodelani ya Polokwane, 

Nnditsheni na Cicilia vho mbo ḓi eḓela vhoṱhe. Izwi zwa mbo ḓi ita uri tshikwekwe 

tsha Madzanga na Cicilia tshi shume. 

  

Kha vhafumakadzi vhe ha farwa navho nyambedzano, vhoṱhe vho sumbedza uri 

vhafumakadzi a vha tati na u vhudza khonani dzavho mafhungo a nḓuni. Arali 

vhafumakadzi vha sa fushei nḓuni, vha a vhudza khonani dzavho dzine dzi fhedza 

dzo vha dzhenisa ḓaka nga ṱhoho. Vho Mafanedza vho vha vho dzula muḓini wavho 

na munna wavho Vho Mavhengano hu sa lilwi tshithu. Vho ḓo xedzwa nga khonani 

yavho Vho Maria. 

3.8  MANWELEDZO 
 
.U tambudzwa ha vhanna nga vhafumakadzi hu sa vhonali hu khou bvelela nga nḓila 

dzo fhambanaho kha ḓirama dzo bulwaho. Nḓila dzenedzi ndi dzi tevhelaho: 

 

• U tambudzwa lwa muhumbulo. 

• U tsiswa tshirunzi. 

• U dzhielwa masheleni. 

• U tambudzwa lwa vhudzekani. 

• U sa londwa na u litshedzelwa. 

 

Zwivhangi zwa u tambudzwa ha vhanna nga vhafumakadzi kha ḓirama dzo bulwaho 

ndi zwi tevhelaho: 

 

• Mvelele ya Tshivenḓa 

• U vha na thaidzo ya u sa vha na vhana. 

• Vivho ḽa u ofha u fhelelwa nga vhuhadzi. 

• U funesa tshelede. 

• U sa fulufhedzea mbinganoni. 

• U sa shuma ha vhanna. 

 

Vhanna vha tea u bvisela khagala u tambudzwa havho hu sa vhonali. A zwi thusi 

tshithu uri ndi munna a thi lili ndi lilela thumbuni ngeno mbiluni mulalo hu si na. 

Pheleledzoni musi tshitshimbili tshi tshi phulea hu bvelela khakhathi. Musi ho no vha 

na u huvhadzwa ha vhafumakadzi, vhanna vha sumbwa nga munwe ngeno ho 

thoma vhafumakadzi. 

NDIMA YA VHUṊA 
 

U TAMBUDZWA HA VHANNA HU NO VHONALA KHA ḒIRAMA DZO BULWAHO 
 

4.1  MARANGAPHANḒA 
 

U tambudzwa ha vhanna nga vhafumakadzi hu no vhonala hu bvelela musi vhanna 

vha tshi rwiwa, u ṱhavhiwa, u totiwa, u vetiwa na u vhaiswa huṅwe na huṅwe hu no 

bvelela kha muvhili (Caroline na David, 1999:289). U tambudzwa ha vhanna nga 

vhafumakadzi kha ḓirama dzo topolwaho, hu bvelela nga nḓila dzi tevhelaho: 

 

4.2  U SHELELWA MULIMO ZWIḼIWANI 
 

Vhafumakadzi musi vha na thaidzo muṱani, vha a balelwa u dzi tandulula nga nḓila 

dzavhuḓi dzine dza sia miṱa iyo yo khwaṱha. Thaidzo dzine dza ita uri vhafumakadzi 

vha humbule u vhulaha vhanna vhavho ndi dzi kwamaho u sa vha na vhana, 

lupfumo, vivho na u shushedzwa nga vhanna. Vhanna vha hone vha vhulahwa nga 

nḓila dza tshiṱuhu vhunga vhafumakadzi vha tshi tou tea u fushea uri vhanna avha 

vha sa ponye vhunga zwi tshi nga vha vhifhela. 

 

Kha ḓirama ya Mahamba (1989) ri pfa Vho Efa mufumakadzi wa Vho Thisumbwi vha 

tshi khou langana na vhafunzi uri vha vhulahe Vho Thisumbwi. Izwi vho vha vha tshi 

khou itelwa uri vha sale vha tshi funana vha sa khakhisiwi nga muthu. Vho Rabaḓa 

na Vho Efa vha vhona Vho Thisumbwi vho no vha tshikhukhuliso kha lufuno lwavho. 

Naho Vho Rabaḓa vho vha vhe mufunzi, a vha ngo tata u ṱoḓa mulimo we vha u fha 

Vho Efa uri vha vhulahe Vho Thisumbwi. 

 

Vho Efa vho ḓo shelela mulimo wa vhuhali munna wavho Vho Thisumbwi. Vho 

Thisumbwi vho ḓo thoma u pfa vhuṱungu musi mulimo uyu u tshi vho thoma u vha 

tshetshekanya mala. Mahamba (1989:68) u ri sumbedza Vho Thisumbwi vha tshi 

khou pfa vhuṱungu vha tshi ita na u amba uri vha nga si tsha tshila. Izwi zwi 

sumbedza uri vho vha vha tshi khou pfa vhuṱungu vhune ha ita uri vha tame u fa uri 

vha si tsha vhu pfa. 

Vho Thisumbwi vha ita na u hana u iswa sibadela vha tshi amba uri vha khou ṱoḓa u 

fela henefho hayani vhunga vha si na fulufhelo ḽa uri vha nga tshila. Lutendo 

murathu wavho o ḓo vhidza mapholisa vhunga o vha a tshi khou humbulela uri 

mmane wawe Vho Efa vha nga vha vha tshi ḓivha tshi no khou ḽa mukomana wawe. 

Vho Efa vho ri u vhona mapholisa vha mbo ḓi bvisela tshiphiri tshoṱhe khagala. Vho 

mbo ḓi nwa uyo mulimo nga u shavha mapholisa vha fhedza vho lovha. 

 

U tambudzwa ha Vho Thisumbwi nga Vho Efa mufumakadzi wavho ndi hu no 

vhonala vhunga vhathu vhoṱhe vhe vha vha vha hone vho kona u zwi vhona uri Vho 

Thisumbwi vha khou pfa vhuṱungu. Musi Vhafunzi Vho Ndiafhi na Vho Radzuma vho 

ya u ṱolela Vho Thisumbwi, ri pfa vha tshi khou gomela na u dakaila nga u pfa 

vhuṱungu. Vho ita na u amba uri mala avho a khou ṱhukhukanywa. 

 

Izwi zwi gudisa vhafumakadzi uri vha songo tambudza na u vhulaha vhanna vhavho 

vha tshi humbula uri vha ḓo sala vha tshi ḓiphiṋa na vhaṅwe vhanna. Mmbwa ya ḽa 

iṅwe a i noni. Vho Efa na Vho Rabaḓa vho fhedza nga u lovha. Lufuno lwe vha vha 

vho humbula uri vha ḓo ḓiphina ngalwo musi Vho Thisumbwi vha si tsheeho, lwo 

shanduka u vha muloro. 

 
4.3  U ṰHAVHIWA NGA BANGA 
 
Kha ḓirama ya Ṋetshivhuyu (1992), ri wana Vho Mafanedza na Vho Mafanywa vha 

tshi vhamba maano a u tou ṱoḓa muthu ane a ḓo vhulaha Vho Mavhengano. Vho ḓo 

wana Luvholela we a vha fulufhedzisa uri zwa u vhulaha Vho Mavhengano khae ndi 

zwiṱuku nahone zwo leluwa. 

 

Vho Mafanedza mufumakadzi wa Vho Mavhengano ndi vhone vho zwifhelaho 

munna wavho uri hu na muthu a no khou rengisa kholomo nahone mutengo wayo u 

fhasi. Vho ḓo vhudza Vho Mavhengano uri munna wa hone u wanala Matondoni.  

Vho Mafanedza vho vha vho langana na Vho Mafanywa na Luvholela uri vha vha 

lindele hanefha ḓakani ḽa Matondoni hune vha ḓo vha vhulahela hone. Vho 

Mafanedza vho dovha hafhu vha vhudza Vho Mavhengano uri vha songo ṱuwa na 

vhatukana. 

 

Vho Mavhengano vho ḓo ṱanga lwendo lwa u ya Matondoni u vhona na u renga 

kholomo ye vha vhudzwa nga mufumakadzi wavho Vho Mafanedza. Vho ri vha tshi 

swika ngei Matondoni vha wana Vho Mafanywa na Luvholela vho vha lindela nga 

maṱo matswuku. Vho ri u swika Luvholela a vha vhudza uri kha vha bvise tshelede 

vha vha fhe naho vha sa athu u vhona kholomo vhunga vha sa ita nga u ralo vha tshi 

ḓo vhulahwa. 

 

Vho Mavhengano vho ḓo thoma u ṱavha mukosi uri vhathu vha shango vha vha 

thuse. A zwo ngo vha thusa vhunga hu si na o vha pfaho. Luvholela a bvisa banga a 

tshi ṱoḓa u vha ṱhavha ngaḽo. Vho Mavhengano vho ḓo ḓilwela nga nungo dzoṱhe. 

Vho ḓo gavha banga vha ṱhavha Luvholela ngaḽo. 

 

U vhona zwo ralo, Vho Mafanywa vho mbo ḓi dzhia banga vha ṱhavha Vho 

Mavhengano vha mbo ḓi lovha. Musi vha tshi vhidzelela Luvholela uri a ḓe a vha 

thuse nga u hwala tshitumbu tsha Vho Mavhengano uri tshi kudzwe ḓakani, vha 

wana uri na Luvholela o lovha nga nṱhani ha u ṱhavhiwa nga mufu Vho Mavhengano. 

Vho Mafanywa vho mbo ḓi setsha mufu vha dzhia tshelede vha shavha. 

 

Ḓirama iyi ya Ṋetshivhuyu (1992) i sumbedza uri Vho Mavhengano vho thoma u pfa 

vhuṱungu na u tambudzwa musi vha sa athu u welela. Vho gavha banga ḽe ḽa vha ḽo 

farwa nga Luvholela a tshi ṱoḓa u vha vhulaha. Vho vha vha tshi khou ṱavha mukosi 

wa uri vhathu vha vha phalale, vha si wane thuso. Phangami kha tshikwekwe tsha u 

vhulaha Vho Mavhengano ndi Vho Mafanedza vha tshi khou thuswa nga 

mufarekano wavho Vho Mafanywa. 

 

Vho Khuduba Mulovhedzi ndi muṅwe wa vhanna vhe ha farwa navho nyambedzano 

nga ha u tambudzwa ha vhanna nga vhafumakadzi. Vho Mulovhedzi vha dzula Ha 

Tshikambe kha ḽa Ha Mphaphuli. Vho ṱalutshedza uri vhaṅwe vhafumakadzi vha a 

vhulaha vhanna vhavho vha tshi ṱoḓa u sala vha tshi ḽa lupfumo na tshelede ya avho 



51 
 

vhanna vho vhulaiwaho. Kha ḓirama ya Mahamba (1992) Vho Mavhengano vho 

vhulahelwa lupfumo lwavho. 

 

4.4  U FAFADZELWA NGA GESE I BVISAHO MIṰODZI 
 

Muthu a si nngu ine ya shidzwa yo fhumula. Muthu a tshi vhulahwa u a ḓilwela nga 

nungo dzoṱhe. Izwi zwi ita uri a thome nga u pfa vhuṱungu na u tambula musi a sa 

athu u vhulahwa. Vhanna vhane vha vhulaiswa nga vhafumakadzi vhavho vha sala 

vha tshi welela vho thoma vha tambudzwa. Izwi zwi itwa nga uri vhafumakadzi arali 

vha humbula u vhulaha vhanna vhavho, vha lwisa nga nḓila dzoṱhe uri vha si ponye 

ngauri zwa ralo vha nga dzhena khomboni. 

 

Ṋetshivhuyu (1992:62) u sumbedza Vho Mavhengano vha tshi khou ḓilwela musi 

vha tshi khou ṱoḓou vhulahwa nga Luvholela na Vho Mafanywa. Vho Mavhengano 

vha pfala vha muthu wa nungo vhunga vho zwi kona u dzhavhula banga kha 

Luvholela vha mu ṱhavha ngaḽo a mbo ḓi lovha. Vho Mafanywa vho ḓo vha fhenya 

nge vha bvisa gese i no bvisa miṱodzi vha vha fafadzela ngayo vha sa tsha vhona. 

Musi vho kombodzala nga gese, vho ḓo vha ṱhavha nga banga vha kona u lovha. 

 

Gese iyi ya u bvisa miṱodzi arali muthu a i hambela nga dziningo, u a bvisa miṱodzi 

na lumilaḓi. Izwi zwi sumbedza uri muthu u vha a tshi khou pfa vhuṱungu. Arali hu 

songo vha iyi gese ye Vho Mavhengano vha fafadzelwa ngayo maṱoni, vho vha vha 

tshi ḓo vha vho kunda nahone vho ponya lufu vhunga Vho Mafanywa vho vha vho 

no sala vhe vhoṱhe. 

 

U tambudzwa uhu ha Vho Mavhengano hu khou vhangwa nga Vho Mafanedza 

vhane vha khou ṱoḓa u sala vha tshi funana na Vho Mafanywa. Ndi ngazwo vho 

rumela Vho Mavhengano afha Matondoni he vha vhulahelwa hone vha tshi ri hu na 

muthu a no khou rengisa kholomo. Vho vha vha tshi zwi ḓivha uri munna wavho o 

vhona u tsha haḽo u kovhela ha nga ḽi vhoni. 

4.5  NDI  ZWIFHIO  ZWI  NO ḒISA U TAMBUDZWA HA VHANNA HU NO 
 VHONALA KHA ḒIRAMA DZO BULWAHO? 
  
Hu na zwithu zwine zwa ita uri vhanna vha tambudzwe nga vhafumakadzi nga nḓila 

dzine dza vhonala. Vhafumakadzi vha na vivho kha vhanna vhavho. A vha ṱoḓi u 

vhona kana u pfa uri vhanna vhavho vha khou funana na vhaṅwe vhafumakadzi nga 

nnḓa ha mbingano. Arali izwi zwa nga itea, vha a dzhenwa nga nyofho dza uri vha 

nga ṱaliwa ha malwa vhaṅwe. 
 

Arali vhafumakadzi vha vhona vhanna vhavho vha tshi nga a vha tsha vha funa 

nahone zwi nga itea vha mala vhaṅwe, vha mbo ḓi ḓelwa nga muhumbulo wa u 

vhulaha vhanna. Zwiṅwe zwa zwivhangi zwa u tambudzwa ha vhanna nga 

vhafumakadzi kha ḓirama dzo topolwaho ndi zwi tevhelaho: 

 

4.5.1  U mala vhafumakadzi vhanzhi 
 

Vhanna vhane vha mala vhafumakadzi vhavhili na u fhira, vha a tambudzwa nga 

vhafumakadzi vhavho. Vhafumakadzi vha vha vha tshi khou ita muṱaṱisano uri vha 

vhone ane a funeswa. Arali munna a nga khakha a sumbedza uri u funesa muṅwe 

mufumakadzi u fhira muṅwe, u vha o ḓivhea kha nyimele mmbi ya u tambudzwa nga 

uyo ane a humbula uri ha funwi. 

 

Ḓirama ya Ṋetshivhuyu (1992) i bvisela khagala uri munna arali a vhuya a humbula 

u mala mufumakadzi wa vhuvhili u mbo ḓi vha tshipondwa tsha u tambudzwa nga 

vhafumakadzi. Kha iyi ḓirama ri wana Vho Mavhengano vha tshi vho humbula u 

vhinga Nyaluvhani ngeno vha na mufumakadzi wavho Vho Mafanedza. Izwi zwo ḓo 

ita uri Vho Mafanedza vha thome u tambudza Vho Mavhengano. 

 

Vho Mafanedza vho ḓo vhona khwiṋe hu u vhulaha Vho Mavhengano vhudzuloni ha 

uri vha ṱoḓelwe muhadzinga. A vho ngo timatima u rumela munna wavho Vho 

Mavhengano ngei Matondoni he vha vhulahelwa hone. Vho shumisa mazwifhi a uri 

hu na muthu a no khou rengisa kholomo ngeno vha tshi zwi ḓivha uri vho langana na 

phondi dzine dza ḓo vhulaha Vho Mavhengano. 

Vhamusanda Vho Masikhwa vha Ha Luvhimbi vho ṱalutshedza uri vhafumakadzi 

vhane vha huvhadza na u vhulaha vhanna vhavho, vha tou thoma vha zwi 

dzudzanya zwavhuḓi ngeno vhanna vha tshi humbula uri ḽo lala. Musi vha si tsha 

humbula tshithu, vhafumakadzi vhavho vha mbo ḓi vuledza zwe vha zwi dzudzanya. 

 

Vhamusanda Vho Masikhwa vho ḓo sumbedza uri vhafumakadzi arali vha nga 

vhona u nga a vha tsha funwa nga vhanna vhavho, vha a ḓelwa nga vivho ḽihulu ḽine 

ḽa ita uri vha tambudze vhanna vhavho. Vhaṅwe vha a humbula na u tou vhulaha  

vhanna vhavho. Vho ita na u sumbedza uri zwiwo zwo raloho zwo no ḓi bvelela afho 

shangoni ḽavho.  

 
4.5.2  Nyemulo  
 
Hu na vhathu vhane vha ḓiṱoḓela zwavho. Vhathu avha vha ṱoḓa tshiṅwe na tshiṅwe 

tshavhuḓi tshi tshi vha tshavho. Ndi vhathu vha sa fushei nga zwine vha vha nazwo. 

Avha vhathu a vha tati u dzhiela vhaṅwe zwiṱukuṱuku zwine vha vha nazwo. Ndi 

ngazwo vhathu vhenevha vha tshi ḓiimisela na u vhulaha vha tshi itela u ḓiṱoḓela 

zwavho. 

 

Mahamba (1989) u sumbedza uri nyemulo dza Vhafunzi Vho Rabaḓa ndi dzone dzo 

itaho uri Vho Efa vha tambudze munna wavho Vho Thisumbwi. Vhafunzi Vho 

Rabaḓa vho vha vho fhaṱutshedzwa nga vhana na mufumakadzi wa u luga Vho 

Ema. Nga nṱhani ha nyemulo, vho ḓo humbula u funana na Vho Efa mufumakadzi 

wa Vho Thisumbwi. 

 

Nyemulo idzi dzi mbo ḓisa u tambudzwa ha Vho Thisumbwi hu vhonalaho. Vho Efa 

vho ḓo shelela Vho Thisumbwi mulimo zwiḽiwani. VhoThisumbwi vho ḓo dakaila vho 

dakaila nga u pfa vhuṱungu. Vho humela dindi nge vha thuswa nga madokotela. Uhu 

u pfa vhuṱungu ha Vho Thisumbwi hu khou ḓiswa nga nyemulo. Nyemulo idzi dzi ita 

uri na vhafunzi vha hangwe uri Bivhili a i tendi muthu a tshi vhulaha. 

Nyemulo dzi dovha dza ita uri ri pfe Vho Mavhengano vha tshi khou tambudzwa nga 

Vho Mafanedza kha ḓirama ya Ṋetshivhuyu (1992). Kha iyi ḓirama nyemulo idzi dzi 

khou ḓiswa nga lupfumo lwa Vho Mavhengano. Izwi zwi sumbedza uri na Vho 

Mafanedza vha tshi tenda u malwa nga Vho Mavhengano vho vha vho vhona lwone 

ludzula. 

 

Vho Mafanywa vha humbela Vho Mafanedza uri vha funane naho vhoṱhe vho vha 

vhe na miṱa yavho. Vho Mafanywa vho vha vho humbula uri arali vha nga funana na 

Vho Mafanedza, vha ḓo kona u wana lupfumo lwa Vho Mavhengano. Ndi zwone zwo 

itaho uri Vho Mavhengano vha vhulahwe nga nḓila ya tshiṱuhu. 

 

Vho Mafanedza vha tambudza munna wavho nga u vha shela mishonga ya 

Tshivenḓa maṱoni vha tshi humbula uri vha ḓo fa sa zwe vha vha vho laedzwa nga 

ṅanga Manukuzi. Vho Mavhengano a vho ngo vhulahwa nga iyi mishonga vhunga 

ṅanga yo vha yo vha fha mishonga i sa vhulahi. 

 

Muṅwe wa vhafumakadzi vhe vha vhudziswa musi hu khou itwa iyi tsenguluso ndi 

Vho Mutshinyalo vha Maheni. Vho Mutshinyalo vho sumbedza uri vhafumakadzi vha 

na tshiṱuhu. Arali vha nga humbulela uri a vha tsha funwa nga vhanna vhavho vha a 

vhulaha vhanna nga nḓila dzi sa ṱoḓi nungo dzavho ngauri vha a ofha uri vhanna vha 

nga vha kunda.Vho sumbedza uri vha nga tou shumisa mulimo kana u rambela 

vhanna vhavho vhathu vha u vha vhulaha. 

 
4.5.3  Vhafunzi vha sa fhulufhedzei 
 
Vhafunzi vha tea u vha vhathu vhane vha vhavhalela zwisiwana na tshilikadzi. Vha 

tea u tshila vhutshilo ho khetheaho. Muṅwe na muṅwe o hanganeaho u tea u lila a 

tshi ya ha vhafunzi uri a wane thuso. Mufunzi a si muvhulahi kana phondi vhunga a 

tshi zwi ḓivha uri Bivhili a i tendelani na u vhulaha. Mufunzi ha iti zwa vhupombwe 

vhunga Mudzimu o zwi ilisa. 

Ḓirama ya Mahamba (1989) i ri sumbedza Vhafunzi vha sa fulufhedzei. Vho Rabaḓa 

ndi Mufunzi kha tshivhidzo tshine Vho Thisumbwi na Vho Efa mufumakadzi wa  Vho 

Thisumbwi vha vha miraḓo. Vho Rabaḓa vho ḓo funana na Vho Efa nangwe vha tshi 

zwi ḓivha uri ndi vhupombwe. 

 

Zwi ofhisaho ndi musi tshivhi tsha vhupombwe tsho no hulela kha Vhafunzi Vho 

Rabaḓa. Vho ḓo vhona Vho Thisumbwi vho no vha tshikhukhuliso vhukati havho na 

Vho Efa. Vho Rabaḓa vho ḓo ṋea Vho Efa tshiboḓelo tsha mulimo uri vha shelele 

munna wavho Vho Thisumbwi. Izwi zwi ri sumbedza uri hu na vhafunzi vho 

dzumbamaho nga dzina ḽa Mudzimu ngeno vha sa fulufhedzei. 

 

Musi Vho Efa vho no shela uyu mulimo zwiḽiwani zwa Vho Thisumbwi vho ḓo thoma 

u ṱhukhukanywa mala. Vho ḓo vhonala vha tshi khou pfa vhuṱungu vhuhulu. Vho 

vhuya vha vhudza na Vhafunzi Vho Ndiafhi na Vho Radzuma uri vha songo linga 

Mudzimu nga u vha rabelela uri vha fhole. Izwi vho zwi amba nga hone u pfa 

vhuṱungu. 

  

Vho Muvhango vhane vha vha Mushumelavhapo ngei Ṱhohoyanḓou vho sumbedza 

uri kha zwiṅwe zwiwo, vhafunzi vha sa fulufhedzei vha a kwamea kha u tambudzwa 

ha vhanna nga vhafumakadzi. Vho sumbedza uri vhaṅwe vhafumakadzi vhane vha 

vha miraḓo ya tshivhidzo, vha a ṱalutshedza vhafunzi thaidzo dzavho vha na 

ndavhelelo ya uri vha ḓo wana thuso. Vhafunzi vhenevho vha fhedza vha tshi vho 

funana na avho vhafumakadzi.  

 

4.5.4  Lupfumo 
 

Vhafumakadzi vhanzhi vha tshi funa munna vha vha vho sedza lupfumo. Musi vho 

no dzhena mbinganoni zwi a bvela khagala musi vha tshi vho vhuelelana na 

vhafunwa vhavho vha kale. Izwi zwi thoma u ḓisa thaidzo muṱani. Kanzhi ri wana 

munna a tshi vho tambudzwa nga nḓila dzi vhavhaho. Musi thaidzo dza muṱani dzo 

no hulela, mufumakadzi u a vhamba maano a u vhulaha munna uri a kone u 

vhuelelana na wawe wa kale. 

Ṋetshivhuyu (1992) o zwi sumbedza zwavhuḓi uri lupfumo lwa muthu wa munna ndi 

tshiṅwe tsha zwivhangi zwa u tambudzwa ha vhanna hu no vhonala. Izwi ri zwi 

vhona musi Vho Mafanedza vha tshi vhuyelelana na munna we vha vhuya vha 

funana nae kale,  ane a vha Vho Mafanywa.  

 

Musi vho no vhuyelelana na Vho Mafanywa, Vho Mafanedza vha vho langana uri 

vha vhulahe Vho Mavhengano. Vho Mafanywa vha tou amba vha tshi khou vhudza 

Luvholela uri Vho Mavhengano arali vha fa musadzi na mabindu zwi ḓo vha zwavho.  

Izwi zwi sumbedza uri Vho Mafanywa vho vha vha tshi khou ṱoḓa lupfumo lwa Vho 

Mavhengano. Ndi ngazwo vho ḓo fhedza nga u vhulaha Vho Mavhengano vha tshi 

humbula uri vha ḓo sala vho lu fukula. 

 

Vhafunzi Vho Mutshekwa vho sumbedza uri hu na vhafumakadzi vhane vha shumisa 

mbingano sa nḓila ya u wana tshelede na lupfumo. Vho sumbedza uri vhaṅwe 

vhafumakadzi vha a ḓisendedza tsini na vhanna vho pfumaho uri vha vha ambise.  

Musi vho no vha funa vha a kuvhanganya masheleni na lupfumo nga zwiṱuku. Musi 

vho no vhona uri vho no fushea, vha a funa munna ane vha khou tou mu funa nga 

mbilu yavho. Munna o malaho u a vhulahwa nga mulimo kana nga u tou rambelwa 

vhathu uri vha mu vhulahe. 

 

4.5.5  U dzhiela vhafumakadzi fhasi 
 

Vhanna vha dzhiela vhafumakadzi fhasi zwi tshi ḓa kha uri vha nga vha huvhadza 

kana u vha vhulaha. Vhanna naho vha nga eletshedzwa uri vha thanyele 

vhafumakadzi vhavho kha u tambudzwa uhu hu no vhonala, vha fhedza nga u amba 

uri mufumakadzi a hu na tshine a nga tshi ita. Vhaṅwe vhanna nga lunyadzo 

lwonolu, vha shelwa nga maḓi o vhilaho, u ṱhavhiwa nga dziphanga na u huvhadzwa 

nga zwihali vha songo humbula. 

 

Ṋetshivhuyu (1989) u sumbedza mubvumbedzwa Vho Mavhengano sa muthu a no 

nyadza vhafumakadzi zwi tshi ḓa kha uri vha nga vha vhulaha kana u vha tambudza 

lu no vhonala. Vho Nyambobvu mme avho vho vha vha tshi dzulela u vha vhudza uri 

vha thanyele Vho Mafanedza ngauri vha nga vha vhulaha. Vho Mavhengano vho 

vha vha tshi dzulela u amba uri Mafanedza ndi mufumakadzi a hu na tshine a nga 

ita. 

 

Vho Mafanywa na Luvholela vho ita na u ḓa vha ima khoroni ya muḓi vha fha Vho 

Mafanedza mushonga wa u ita uri Vho Mavhengano vha fe. Vho Mavhengano a vho 

ngo zwi dzhia sa zwithu zwi no dina. Izwi zwo ḓo ita uri vha vhuye vha vhulahwe 

ngei Matondoni nga Vho Mafanywa na Luvholela. 

 

Kha ḓirama idzi dzo topolwaho vhafumakadzi vha khou tambudza vhanna nga u tou 

vha rambela vhathu uri vha vha vhulahe. Nḓila dzine dza shumiswa kha u vhulaha 

vhanna dzi thoma dza vha tambudza. Vho Thisumbwi mulimo we vha shelelwa nga 

Vho Efa wo vha tambudza na u vha pfisa vhuṱungu. Na Vho Mavhengano vho ḓo 

sala vha tshi welela vho thoma nga u tambudzwa. 

 
4.5.6  U fhurwa ha vhafumakadzi 
 

Vhafumakadzi vhanzhi vha tambudza vhanna vhavho nga ṅwambo wa u fhurwa nga 

vhanna vha songo vha malaho.  Vhanna vhane vha vha fhura hu vha hu na zwine 

vha khou ṱoḓa. Vhaṅwe vhanna vha vha vha tshi khou ṱoḓa tshelede kana ndaka ya 

afho muḓini. Musi vha tshi vho funana, munna u ṱuṱuwedza mufumakadzi uri a ṱale 

munna kana vha mu vhulahe. Vhanna vha zwi ita nga u sumbedza lufuno lwo 

kalulaho lwa tshifhinganyana. Musi vhafumakadzi vho no fhurwa na vhanna vho no 

wana zwine vha khou ṱoḓa, lufuno ulu lu mbo ḓi fela mbevha. 

 

Vhaṅwe vhafumakadzi vha tshinya mbingano dzavho nga nṱhani ha u fhurwa nga 

vhafarekano. Kha ḓirama ya Mahamba (1989) ri wana u fhurwa ha vhafumakadzi hu 

tshi khou bvelela. Vho Efa vha fhurwa nga Vho Rabaḓa vha vhuya vha humbula na u 

vha ṱahela. Ri pfa vha tshi vhudza Vho Rabaḓa uri vha vha male vha dzule vhoṱhe. 

Vha sumbedza uri Vho Thisumbwi a si munna wavho ndi muhadzinga wavho. 

 

U fhurea ha vhafumakadzi, hu bvelela na kha ḓirama ya Ṋetshivhuyu (1992).Vho 

Mafanywa madzuloni a u tshimbila na mufumakadzi wavho ngei Tshitandani, ri wana 

vha tshi vho ima na Vho Mafanedza vha tshi vho langana u vusa lufuno lwa kale. 

Vho ḓo mbo ḓi funana vha langana u ṱangana Tshifulanani ha khonani ya Vho 

Mafanedza. Izwi zwi khwaṱhisedza uri vhaṅwe vhafumakadzi a vha lengi u fhurea. 

 

4.5.7  U shuma lwo kalulaho 
 

Vhaṅwe vhanna vha futelela kha mishumo yavho lune vha sa tsha ri tshithu nga 

vhafumakadzi vhavho. Vhafumakadzi vha avho vhanna vha a vhulawa nga 

vhumvumvu musi vhanna vhavho vha tshi bva vha vhuya ngaḽo. Vhafumakadzi vha 

mbo ḓi lingea vha fhurwa nga vhaṅwe vhanna. Musi vho no wana vhanna vhane vha 

ita vha tshi vha bvisa vhumvumvu, vha vho nyadza na u nyala vhanna vho vha 

malaho. 

 

Ṋetshivhuyu (1992) u sumbedza Vho Mavhengano sa munna mushumi. Vha bva 

nga matsheloni vha vhuya ḽi tshi kovhela. Vha na bindu ḽa butshara ḽine ḽa ita uri vha 

vuwe vha tshi yo ṱoḓa kholomo ya u ṱhavha. Ndi ngazwo Vho Mafanedza vha tshi 

wanala vhe vhoṱhe ngei mavhengeleni a Tshitandani. Vha ita na u amba vha tshi 

khou vhudza Vho Mafanywa uri zwigwili zwine zwa nga Vho Mavhengano zwi nga si 

tshimbile na muthu a ngaho vhone.  Izwi zwo ḓo vulela nḓila Vho Mafanywa uri vha 

vhuelelane na Vho Mafanedza. 

 

4.6   NḒILA  INE U TAMBUDZWA HA VHANNA HU NO VHONALA HA DZHIWA 
 NGAYO KHA ḒIRAMA DZO BULWAHO 

   
U tambudzwa ha vhanna nga vhafumakadzi hune ha vhonala hu dzhiwa nga nḓila 

dzo fhambanaho kha ḓirama dzine iyi tsenguluso ya ḓisendeka ngadzo. Afha ri ḓo 

sengulusa uri Vhulamukanyi na zwitshavha zwi vhona hani u tambudzwa ha vhanna 

nga vhafumakadzi hune ha tou vha khagala. 

 

Ano maḓuvha arali ha hwelelwa muthu wa munna uri o tambudza mufumakadzi 

kana ṅwana, u wana khothe dzo ḓala nga madzangano a vhafumakadzi a tshi khou 

huwelela na u gwalaba uri muhwelelwa a wane tshigwevho tshi lemelaho. Kha 

ḓirama dzo bulwaho, ri ḓo ṱoḓa u vhona arali Vhulamukanyi na zwitshavha vha tshi 

dzhiela nṱha u tambudzwa ha vhanna nga vhafumakadzi. Afha ri ḓo lavhelesa 

zwiimiswa zwi tevhelaho uri zwi dzhiela hani nṱha u tambudzwa ha vhanna nga 

vhafumakadzi kha ḓirama dzo bulwaho. 

 

4.6.1  Vhulamukanyi 
 

Kha ḓirama dza Mahamba (1989) na Ṋetshivhuyu (1992) hu na u dzhenelela ha 

Vhulamukanyi kha u tambudzwa ha vhanna nga vhafumakadzi hune ha vhonala.  

Kha u dzhenelela honohu ri wana vhanna vhe vha thusa vhafumakadzi kha u 

tambudza vhanna vhavho vha tshi dzhiwa sa vhone vhatambudzi ngeno phangami 

kha u tambudza vhanna hu vhafumakadzi. 

 

Kha ḓirama ya Mahamba (1989) ri wana Vho Efa vha vhone vhe vha ṱuṱuwedza Vho 

Rabaḓa uri vhone vha khou ṱoḓa u tou dzula navho muḓini wavho sa mufumakadzi 

wavho.  Vho vha vha tshi dzulela u vha vhudza uri arali vha tshi vha funa vha tea u 

tou vha dzhia vha dzula navho.  

 

Naho Vho Rabaḓa vho edzisa u tou vhamba maano a uri Vho Efa vha ye muḓini 

wavho sa muthu a no khou ya u rabelelwa, Vho Efa vho vha na lunane lwa uri vha 

khou ṱoḓa u vha mufumakadzi wa Vho Rabaḓa, a vha tsha funa Vho Thisumbwi. 

 

Vho Rabaḓa vho vhuya vha neta nga u gungulelwa nga Vho Efa vha ṱoḓa mulimo wa 

u vhulaha Vho Thisumbwi. Mulimo uyu wo ḓo shelelwa Vho Thisumbwi nga Vho Efa 

mufumakadzi wavho. Vho Efa ndi vhone vho shelaho mulimo zwiḽiwani zwo ḽiwaho 

nga Vho Thisumbwi. Vho Efa a vho ngo hana u shelela munna wavho mulimo. Vho 

vha na tshiṱuhu vha shela mulimo zwiḽiwani zwa Vho Thisumbwi. 

 

Musi mapholisa vha tshi vho ita ṱhoḓuluso, vho ḓo fara Vho Efa. Madzuloni a uri Vho 

Efa vha senge na u wana ṱhamu ya u tambudza munna wavho nga u vha shelela 

mulimo, ri wana Vho Efa vha tshi mbo ḓi shavha musi mapholisa a tshi khou vha 

fara. Vho ḓo nwa mulimo wo salaho. A vho ngo fhedza tshifhinga vha tshi khou ḓi 

tshila. Vho mbo ḓi lovha vha songo senga mulandu uyu wa u tambudza munna 

wavho. 

 



60 
 

Thandululo ya vhutshinyi nga u ḓivhulaha zwi ṱuṱuwedza zwine murero wa 

Tshivenḓa wa amba u tshi ri “Phundulu ndi a dzama, zwivhi ndi sia ndo ita”.  Vho 

Rabaḓa vho thusaho u ṱoḓa mulimo wa u vhulaha Vho Thisumbwi, vha fhedza nga u 

ḓinembeledza vha fa vha tshi tambula ngeno Vho Efa vho itaho mushumo 

muhulwane wa u shela mulimo zwiḽiwani zwo ḽiwaho nga Vho Thisumbwi vha tshi 

mbo ḓi nwa mulimo vha lovha na zwenezwo vha songo lifha milandu yavho. 

 

Afha ri wana Vhulamukanyi vhu songo dzhiela nṱha u tambudzwa ha vhanna nga 

vhafumakadzi. U tambudzwa ha Vho Thisumbwi nga Vho Efa ndi hune ha vha 

khagala. Vho ḽisa Vho Thisumbwi mulimo wa vhuhali vha dovha vha tou ḓiambulula 

musi vha tshi vho vhona mapholisa. Mulandu uyu wo vha wo tea wo swika khothe 

wa sengiwa. 

 

Vhulamukanyi ho vha ho tea ho ṋea khaṱhulo kana tshigwevho tshi lemelaho u itela 

uri vhafumakadzi vha tate u tambudza vhanna vhavho na u ḓidzhenisa kha u luka 

zwikwekwe zwa u vhulaha vhanna. U sa dzhiela nṱha u tambudzwa ha vhanna nga 

vhafumakadzi zwi ita uri vhafumakadzi vha ise phanḓa na u tambudza vhanna. 

 

Kha ḓirama ya Ṋetshivhuyu (1992) u tambudzwa ha vhanna nga vhafumakadzi na 

hone ho swika Khoroni ya Vhulamukanyi. Vho Mafanedza ndi vhone vho kungaho 

Vho Mafanywa uri vha ṱangane ngei Tshifulanani muḓini wa Vho Maria. Vhe 

henengei vho ḓo langana uri ndi khwiṋe vha tshi vhulaha Vho Mavhengano uri vha 

sale vha tshi funana hu si na ane a vha khakhisa. 

 

Musi zwa u shumisa mishonga i bvaho kha ṅanga Manukuzi kha u vhulaha Vho 

Mavhengano zwo no bala, Vho Mafanywa na Vho Mafanedza vho ḓo langana u ṱoḓa 

muthu wa u vhulaha Vho Mavhengano nga zwihali. Ho ḓo wanala Luvholela we a 

sumbedza uri ene u vhulaha muthu ha u dzhii sa tshithu. 

 

Ḓuvha ḽa u vhulahwa ha Vho Mavhengano, muthu we a shuma tshipiḓa tsha ndeme 

ndi Vho Mafanedza mufumakadzi wavho. Vho Mafanedza vho ḓo zwifhela Vho 

Mavhengano uri hu na muthu a no khou rengisa kholomo ngei Matondoni. Vho 

Mafanedza vho vha vho langana na Luvholela na Vho Mafanywa uri vha lalele Vho 

Mavhengano henefho Matondoni hune vha tea u vhulahelwa hone. Nangoho vho ḓo 

ya vha vhulahelwa henefho. 

 

Musi mulandu uyu wa u vhulahwa ha Vho Mavhengano u tshi vho sengwa ngei 

Khothe Khulu ya Muṱula, ri wana Vho Mafanywa vha tshi ṋewa khaṱhulo ya u ya 

thamboni. Zwi mangadzaho ndi musi Vho Mafanedza vha tshi ṋewa tshigwevho tsha 

miṅwaha ya fumbili. Vho Mafanedza ndi vhone vho itaho uri Vho Mavhengano vha 

vhulahwe. 

 

Khaṱhulo iyi i na maṱo vhunga vhanna vha tshi vhonala sa vhone vha no tambudza 

ngeno vhafumakadzi vha tshi vhavhalelwa nga khothe. Izwi zwi khou ḓi ya phanḓa 

na ṋamusi. Arali vhanna vha tambudzwa nga vhafumakadzi, milandu ya hone a i 

dzhielwi nṱha. Na vha nyanḓadzamafhungo a vha ambesi ngayo. Arali munna a 

vhulaha mufumakadzi zwi dzinginyisa ḽifhasi ḽothe. 

 
4.6.2  Zwitshavha zwa vhadzulapo 
 

U nyanyuwa ha vhadzulapo hu ya nga u fhambana musi zwi tshi kwama u 

tambudzwa ha vhanna nga vhafumakadzi hune ha vhonala. Musi hu tshi vha na 

zwiwo zwa u tambudzwa ha vhana na vhafumakadzi nga vhanna, ri wana khothe dzi 

tshi ḓala nga vhafumakadzi na madzangano a vhafumakadzi na vhanna vha tshi 

gwalabela na u lwa na u tambudzwa ha vhana na vhafumakadzi. 

 

Arali ha vha na zwiwo zwa u tambudzwa ha vhanna nga vhafumakadzi, 

madzangano a vhafumakadzi na a vhanna ha ḓadzi khothe. Vhanna vhane vha khou 

tambudzwa nga vhafumakadzi a vha tikedziwi. Ndi ngazwo na u bvela khagala vha 

sa zwi iti. Izwi zwi ita uri u tambudzwa ha vhanna nga vhafumakadzi hu endelele sa 

tshilonda tsha ṅwatela. 

 

Ṋetshivhuyu (1992) u khwaṱhisedza u sa dzhielwa nṱha ha u tambudzwa ha vhanna 

nga vhafumakadzi. Ngei Khothe Khulu ya Muṱula ri wana vhafumakadzi vho ḓadza 

khothe vha tshi khou sema Vho Mafanywa na u gwalabela uri khothe i ṋee Vho 

Mafanywa tshigwevho tshihulwane. A ri pfi avha vhafumakadzi vha tshi sema Vho 

Mafanedza na u ṱuṱuwedza khothe uri i vha fhe tshigwevho tshihulwane. 

 

Izwi zwi sumbedza uri zwitshavha zwa vhadzulapo zwi khou ḓi dzhia vhanna vha 

vhone vha no tambudza u fhira vhafumakadzi. Khothe na yone yo mbo ḓi 

ṱuṱuwedzea kha u ṋea tshigwevho. Ri wana Vho Mafanywa vha tshi ṋewa 

tshigwevho tsha thambo ngeno Vho Mafanedza vha tshi tou nyambudzwa nga 

luṱaṅwana lwa miṅwaha ya fumbili fhedzi. 

 

Mahamba (1989) u sumbedza u tambudzwa ha Vho Thisumbwi nga Vho Efa hu 

songo dzhielwa nṱha nga zwitshavha zwa vhadzulapo. Musi Vho Thisumbwi vha tshi 

khou dakaila vho no ḽa mulimo, ri wana hu si na u phalala na u lwa na zwiito izwi zwa 

Vho Efa. Hu pfala Lutendo, Vho Ema, mapholisa na manese fhedzi. Izwi zwi 

sumbedza uri u tambudzwa ha vhanna nga vhafumakadzi hu khou ṋaṋa nga 

ṅwambo wa uri vhadzulapo vha sokou ṱanzwa maṱo vha lavhelesa. 

 

4.6.3  Kereke 
 

Kereke ndi tshiimiswa tshine tsha tea u lwa na u tambudzwa ha muthu muṅwe na 

muṅwe hu sa sedzwi mbeu, Mudzimu ha ṱaluli. Vhafunzi vhanzhi vha a ranga 

zwitshavha vha ya khothe u  gwalabela u tambudzwa ha vhana na vhafumakadzi.  A 

si vhafunzi vhanzhi vhane vha sumbedza u lwa na u tambudzwa ha vhanna nga 

vhafumakadzi. 

 

Kha ḓirama ya Mahamba (1989) Vho Thisumbwi vha khou tambudzwa nga Vho Efa 

vhane vha khou funana na Vho Rabaḓa vho rangaho tshivhidzo phanḓa.Tshivhidzo 

tshenetshi a tshi ri tshithu nga vhuaḓa vhu no khou itwa nga Vhafunzi. Musi Vho 

Rabaḓa vha tshi khou vhidza Vho Radzuma uri kha vha hume vha vha ṱalutshedze 

nga ha tshiphiri itshi, Vho Radzuma na Vho Ndiafhi vha mbo ḓi ṅala vha ṱuwa. 

 

  



63 
 

Itshi tshivhidzo tsha Vho Rabaḓa tshi sumbedza tshi si na vhuḓifhinduleli. Zwiṅwe 

zwivhidzo kana kereke dzi a khaula mufunzi ane a ita zwa vhuaḓa. Kha iyi kereke ri 

wana ḽi ḽa maladze Vho Rabaḓa vha tshi tou ita na u dzhia mufumakadzi wa Vho 

Thisumbwi vha mu isa hayani havho vha tshi ri vha khou mu rabelela. 

 

4.7  MANWELEDZO 
 

U tambudzwa ha vhanna nga vhafumakadzi hune ha vhonala hu na masiandoitwa a 

vhavhaho nga maanḓa. Miṱa i a pwashea, vhanna vha a vhulahwa na u pfiswa 

vhuṱungu nga vhafumakadzi. Musi vhafumakadzi vho no vhulaha vhanna vhavho, 

zwe vha vha vho humbula uri vha ḓo zwi wana, a vha tsha zwi wana. Kanzhi hu sala 

u ḓisola musi vhafumakadzi vho no vha thumbuni ya lukhohe. 

 

Vho Efa vho shelela munna wavho mulimo vha tshi ṱoḓa u sala vha tshi ḓiphiṋa na 
Vhafunzi Vho Rabaḓa. Vho fhedza nga u lovha nga mulimo we vha u shelela Vho 
Thisumbwi. Vho Mafanedza musi vha tshi vhulaisa Vho Mavhengano, vho vha vha 
tshi ri vha ḓo sala vho lu fukula lupfumo lwa Vho Mavhengano. Vhoṱhe Vho Rabaḓa 
na Vho Mafanywa a vho ngo wana zwe vha vha vho humbula uri vha ḓo zwi wana. 
Vho Rabaḓa vho fa nga u ḓihunga ngeno Vho Mafanywa vho gwevhelwa thambo. 
 
Vhafumakadzi vha a balelwa u langa vivho ḽavho. Vhanna arali vha humbula u mala 
mufumakadzi wa vhuvhili, vha vha vha tshi khou ḓilonga muliloni. Musi 
vhafumakadzi vha tshi vhivhana, vha tambudza munna. Ane a vhona u nga ha funwi, 
u mbo ḓi konyolola nga u vhulaha munna. Vhafumakadzi vha ofha u vhulaha nga 
zwihali. Vha funesa mishonga na u tou ramba vhathu vha u vhulaha vhanna vhavho. 
 
Vhulamukanyi vhu tea u khwaṱhisa tshanḓa kha u lwa na u tambudzwa ha vhanna 
nga vhafumakadzi. Zwo iteaho kha ḓirama ya Ṋetshivhuyu (1992), zwi a ṱuṱuwedza 
vhafumakadzi uri vha ise phanḓa na u vhulaha khathihi na u tambudza vhanna. 
Tshigwevho tshe tsha ṋewa Vho Mafanedza tsha miṅwaha ya fumbili a tshi fushi. 
Izwi zwi sumbedza uri Vho Mafanywa vho ṋewa tshigwevho tsha thambo nga uri  ndi 
vha munna. 

NDIMA YA VHUṰANU 
 

TSENGULUSO YA MANWELEDZO, MAWANWA  NA THEMENDELO YA 
ṰHOḒISISO 

 

5.1  MARANGAPHANḒA 
 

Ndima iyi i ṋekedza manweledzo, mawanwa na themendelo ya ṱhoḓisiso.Tshipikwa 

tshihulwane ndi u bvisela khagala zwe iyi ṱhoḓisiso ya zwi swikela na u ita 

themendelo dzine dza nga fhelisa u tambudzwa ha vhanna nga vhafumakadzi. 

 

5.2  MANWELEDZO 
 

Ṱhoḓisiso iyi yo sengulusa u tambudzwa ha vhanna nga vhafumakadzi kha ḓirama 
dza Mahamba (1989), Ṋetshirando na Munyai (2007) na Ṋetshivhuyu (1992). 
 

• Ndima ya u Thoma yo angaredza ndivho, zwipikwa, ngona na ndeme ya iyi 
ṱhoḓisiso. 

• Ndima ya Vhuvhili yo sengulusa maṅwalwa a vhaṅwali vho fhambanaho vho 
ṅwalaho nga ha u tambudzwa ha vhanna nga vhafumakadzi. Tshipikwa 
tshihulwane ndi u ṱoḓa u bvisela khagala uri vhaṅwali vho fhambanaho vha ri 
mini nga u tambudzwa ha vhanna nga vhafumakadzi. 

• Kha ndima ya Vhuraru ho senguluswa u tambudzwa ha vhanna nga 
vhafumakadzi hune hu si vhonale. Ndivho khulwane ndi u ṱoḓa u bvisela 
khagala uri vhanna vha a tambudzwa nga nḓila dzine vhaṅwe vhathu vha sa 
kone u dzi vhona. Vhathu vha nga tou sala vha tshi vhona masiandoitwa a no 
ḓiswa nga nḓila idzi. 

• Ndima ya Vhuṋa yo sengulusa u tambudzwa ha vhanna nga vhafumakadzi 
hune ha vhonala kha ḓirama dzo bulwaho. Tshipikwa tshihulwane ndi u ṱoḓa u 
bvisela khagala uri na vhanna vha a tambudzwa nga vhafumakadzi nga nḓila 
dzine dza tou vha khagala. Ndima iyi i angaredza na zwithu zwine zwa 
ṱuṱuwedza 

•  u tambudzwa ha vhanna nga vhafumakadzi. 

5.3  MAWANWA 
 

Kha ḓirama dzo bulwaho kha iyi tsenguluso ya u tambudzwa ha vhanna nga 

vhafumakadzi, vhanna vha khou tambudzwa nga nḓila dzo fhambanaho. Na vhathu 

vhe vha vhudziswa malugana na u tambudzwa ha vhanna nga vhafumakadzi, vho 

khwaṱhisedza uri ndi ngoho vhanna vha khou tambudzwa nga vhafumakadzi. Kha 

ḓirama dzo bulwaho, ho wanala uri vhanna vha khou tambudzwa nga nḓila dzi 

tevhelaho: 

 

• U seṅwa phanḓa ha vhana. 

• U fhindulwa nga zwiambela. 

• U sa kuvhelwa na u ainelwa zwiambaro. 

• U tambudzwa lwa vhudzekani. 

• U sasaladzwa vhukati ha vhathu. 

•  U huvhadzwa nga zwihali na u vhulahwa. 

• U ḽiswa mulimo wa u vhulaha. 

• U dzhielwa masheleni a si na vhukono. 

 

5.4  ZWIVHANGI ZWA  U TAMBUDZWA HA VHANNA  NGA  VHAFUMAKADZI  
 KHA ḒIRAMA DZO BULWAHO 
 

U tambudzwa ha vhanna nga vhafumakadzi kha ḓirama dza Mahamba (1989), 

Ṋetshirando na Munyai (2007) na Ṋetshivhuyu (1992) ho ṱuṱuwedzwa nga zwithu zwi 

tevhelaho: 

 

• Thaidzo ya u sa beba kana u vha na vhana muṱani. Izwi zwi ita uri 

vhafumakadzi vha nyadze vhanna vhavho vha thome zwa u funana na 

vhaṅwe vhanna. 

• Vhanna vhane vha mala vhafumakadzi vhavhili kana vhanzhi, vha a 

tambudzwa nga vhafumakadzi. 

• Lupfumo na ndaka zwi a tambudzisa vhanna nga vhafumakadzi.Vhaṅwe 

vhafumakadzi vha funa munna vha tshi khou ṱoḓa ndaka kana lupfumo 

lwawe. Musi vho no funana, munna u a tambudzwa a itwa na u vhulahwa uri 

mufumakadzi a sale na ndaka kana lupfumo. 

• U fulufhela muthu nga nḓila yo kalulaho zwi a wedza khomboni.  Naho muthu 

a nga vha mufunzi kana mutendi hani ho ngo tewa u fulufhelwa vhunga 

Mudzimu a ene ane a fulufhedzea e eṱhe. 

 
5.5  MASIANDOITWA   A U TAMBUDZWA HA VHANNA NGA VHAFUMAKADZI 
 KHA ḒIRAMA DZO BULWAHO 

 
U tambudzwa ha vhanna nga vhafumakadzi hu na masiandoitwa a tevhelaho: 

 

• U ḓisa mpfu na mabulayo a songo lavhelelwaho. 

• U farwa na u ṋewa zwigwevho zwi konḓaho. 

• Miṱa i a pwashea. 

• Pfunzo ya vhana i a thithisea. 

• Vhanna vha a ḓivhulaha 

 

5.6  THEMENDELO 
 
Mawanwa a iyi ṱhoḓisiso a themendela zwi tevhelaho: 

 

• Ṱhoḓisiso iyi i themendela uri u tambudzwa ha vhanna nga vhafumakadzi kha 

hu dzhielwe nṱha nga zwitshavha, Vhulamukanyi, Muvhuso na Madzangano a 

si a Muvhuso. 

• Vhanna vha tea u bvela khagala musi vha tshi tambudzwa nga vhafumakadzi 

vhunga u zwi dzumba zwi tshi ḓisa dzimpfu na khakhathi dza miṱani. 

• Vhafumakadzi vha tea u thoma mabembela a u lwa na u tambudzwa ha 

vhanna nga vhafumakadzi vhunga hu na vhanna vho rangaho phanḓa 

madzangano a no lwa na u tambudzwa ha vhafumakadzi na vhana. 

• Vhanna na vhone kha vha thome madzangano a u lwa na u tambudzwa 

havho nga vhafumakadzi. Izwi zwi ḓo ita uri vha tikedzane vha fhedze vho 

wana thandululo. 

• Musi hu na thaidzo muṱani, vhoṱhe munna na mufumakadzi kha vha dzule vha 

ambe uri thaidzo dzi tandululwe nga mulalo. 

• Vhafumakadzi vha tea u ḓivha na u ṱanganedza uri vhana ndi mpho ya 

Mudzimu nahone u sa vha na vhana a si u seṅwa nga Mudzimu. 

• Vhafumakadzi vhane vha tambudza na u vhulaha vhanna vha tea u wana 

zwigwevho zwine zwa konḓa hu si vhe na u ṱalula nga mbeu. 

 

5.7  MAGUMO 
 

Ndima iyi yo zwi kona u bvisela khagala mawanwa na themendelo malugana na u 

tambudzwa ha vhanna nga vhafumakadzi kha ḓirama dza Mahamba (1989), 

Ṋetshirando na Munyai (2007) na Ṋetshivhuyu (1992). 

 

Tsenguluso iyi a yo ngo fara zwoṭhe malugana na u tambudzwa ha vhanna nga 

vhafumakadzi vhunga yo tou ḓisendeka kha ḓirama dzo bulwaho. Hu na mushumo 

munzhi une wa khou ḓi tehwa u itwa nga vhaṱodisisi vhunga vhanna vha tshi khou 

tambudzwa nga vhafumakadzi kha masia manzhi a vhutshilo. Demokirasi yo ḓa sa 

muhwe, ṱhoḓisiso dzi ngaho iyi dzi nga fhungudza u tambudzwa ha vhanna na u ita 

uri vhathu vhoṱhe vha pfesese pfanelo dzavho hu tshilwe ḽo lala. 

